
Мэзкуу областым хыхьэ Сколково щIэныгъэ 
къалэм къикIыу хъыбар гуапэ иджыблагъэ 
къытIэрыхьащ. Мы махуэхэм абы и «Live Аре-
на» спорткомплексым щекIуэкIащ Урысейм 
бэнэкIэ хуитымкIэ и чемпионат. Абы япэ 
увыпIэр къыщихьащ Къэбэрдей-Балъкъэрым 
и Тэрч щIыналъэм къыщалъхуа бэнакIуэ, 
адыгэ щIалэ Шэрий Иналбэч.

КИЛОГРАММ 70 зи хьэлъагъхэм я деж щыбанэ 
ди щIалэм зэхьэзэхуэм и кIэух зэIущIэр къыфIи-
хьащ Дагъыстэным и бэнакIуэ Шираев Курбан, 
бжыгъэр 7:4-уэ. Апхуэдэ щIыкIэкIи, Урысейм и 
чемпион цIэ лъапIэр япэу зэIэригъэхьащ. 

Къыхэдгъэщынщи, Инал щыбэна гупым 
ещанэ увыпIэр къыщахьащ Шэшэным и бэна-
кIуэ лъэрызехьэхэу Эльтемиров Магомед-Эмирэ 
Хатуев Турпал-Алийрэ. Абы къегъэлъагъуэ а 

зэIущIэр гуащIэу зэрекIуэкIамрэ адыгэ щIалэм и 
текIуэныгъэм и лъапIагъымрэ. Езы зэхьэзэхуэм 
кърихьэлIащ къэралым и щIыналъэхэм я бэ-
накIуэ нэхъ лъэщ дыдэхэр, цIыхухъухэри цIыхуб-
зхэри зэхэту 500-м щIигъу. Ахэр гуп 20-у гуэшауэ 
щытащ. 

Шэрийм  и тренерхэр Урыш Анзор, ХьэщIэма-
хуэ Анзор, Маргиев Анатолэ сымэщ.

Иджы Инал къыпэщылъщ Урысейм и командэ 
къыхэхам хэту, мы гъэм жэпуэгъуэм и 28 - 31-хэм 
Албанием щекIуэкIыну дунейпсо чемпионатым 
къэралым и щIыхьыр щихъумэну.

«Дрогушхуэ ди лъахэгъухэм урысейпсо, ду-
нейпсо утыкухэм къыщахь ехъулIэныгъэхэм. Си 
гуапэу сохъуэхъу Иналбэчрэ абы и гъэсакIуэ-
хэмрэ икIи лъагапIэщIэхэм нэсыну дыщIо-
хъуэпс», - жиIащ КъБР-м и Iэтащхьэм Шэрий 
Иналбэч и текIуэныгъэм и гугъу щищIым.

Урысейм  и  чемпион  Шэрий  ИналбэчХъыбар  гуапэ

КъБР-м и Iэтащхьэ КIуэкIуэ Казбек 
Правительствэм и Унэм щригъэ-
кIуэкIащ зэIущIэ щхьэпэ. КъБР-м и 
Правительствэм и УнафэщI Мусуков 
Алий, министерствэхэм я пашэхэр 
зыхэта зэхуэсым щытепсэлъыхьащ 
бюджет IэнатIэм Iутхэм я улахуэм 
иджыри проценти 10-кIэ зэрыхагъэ-
хъуэнум. 

ЩIЫНАЛЪЭМ и Iэтащхьэр ириплъэ-
жащ нэгъабэ лъандэрэ республикэм 
уасэхэм зэрызыщахъуэжам: уасэхэр 

ику иту дэкIуеящ проценти 6,4-кIэ. 
«Росстат»-м къита бжыгъэхэм яте-
пщIыхьмэ, Къэбэрдей-Балъкъэрыр  
Кавказ Ищхъэрэ федеральнэ щIына-
лъэм хыхьэхэм ящыщу бюджет 
лэжьакIуэхэм улахуэ нэхъ лъагэ къы-
щахь щIыпIэхэм хабжэ. Абы сэбэп 
 хуэхъуащ экономикэм къыщалэжь 
продукцэм и бжыгъэм зэрыхэхъуар, 
цIыху хэм социальнэ дэIэпыкъуныгъэ 
зэрагъуэтыр, апхуэдэуи проценти         
10-кIэ лэжьапщIэм зэрыхэхъуауэ 
щытам. 

Фигу къэдгъэкIыжынщи, бюджет Iэ-
натIэхэм пэрыт лэжьакIуэхэм я ула-
хуэм Къэбэрдей-Балъкъэрым илъэси 
3 хъуауэ, 2021 гъэ лъандэрэ, зэ-
кIэлъхьэужьу хагъахъуэ. 

«А Iуэхум гулъытэ хуэтщIынущ 
дяпэкIи. ДызэримурадымкIэ, бюджет 
лэжьакIуэхэм я улахуэм проценти 10-
кIэ мы гъэм хэдгъэхъуэнущ шы-
щхьэуIум и 1-м», - къыхигъэщащ 
КIуэкIуэ Казбек икIи унафэ ищIащ а 
Iуэхур къызыхуэтыншэу зэфIэхын 
зэрыхуейм теухуауэ. 

Улахуэр  аргуэру  къаIэтынущ

КъБР-м и Iэтащхьэ 
КIуэкIуэ Казбек IутIыж 

махуэшхуэм теухуа и 
хъуэхъу

Сигуми си псэми къыбгъэдэкIыу
православнэ чыристэнхэм сохъуэхъу

махуэ НэхумкIэ! 

IутIыжым (Пасхэм) диныр зигу илъхэм гу-
фIэгъуэ, гугъапIэ ярет, IуэхуфIхэм хуегъэуш, 
хъуэпсапIэщIэхэм трегъэгушхуэ.  

Мы махуэм гулъытэ хэха хуэсщIыну сыхуейщ 
Къэбэрдей-Балъкъэрым и православнэ чли-
сэ хэм я лэжьыгъэм, абыхэм ирагъэкIуэкI 
Iуэхур зыхуэунэтIар республикэм илъ зэкъуэ-
тыныгъэмрэ зэгурыIуэныгъэмрэ, тхыдэ, щэн-
хабзэ щIэин бейр хъумэнырщ. 

Нобэ дызыхэпсэукI зэман гугъум ахэр 
жыджэру иужь итщ жылагъуэр пэжым хуэу-
нэтIыным, лъапIэныгъэхэр хъумэным, щIалэ-
гъуалэр хэкупсэу гъэсэным. Апхуэдэуи къы-
хэзгъэщыну сыхуейщ республикэм ис чырис-
тэн хэр ди лъэпкъхэм я зэкъуэтыныгъэмрэ зэ-
гурыIуэныгъэмрэ ерыщу зэрытелажьэр.  

Къэбэрдей-Балъкъэрым ис псоми сохъуэхъу 
узыншагъэ быдэрэ зэIузэпэщыныгъэрэ яIэну, 
я гугъапIэхэр къайхъулIэну. 

Къэбэрдей-Балъкъэр Республикэм и
ЩIыхь тхылъыр етыным и IуэхукIэ

Къэбэрдей-Балъкъэр
Республикэм и Iэтащхьэм и Указ

Законодательствэмрэ парламентаризмымрэ 
зегъэужьыным хэлъхьэныгъэшхуэ зэрыхуащIам 

папщIэ Къэбэрдей-Балъкъэр Республикэм и 
ЩIыхь тхылъыр етын

Безгодькэ Владимир Фёдор и къуэм - Къэбэр-
дей-Балъкъэр Республикэм и Парламентым 
ЛэжьыгъэмкIэ, социальнэ политикэмкIэ, узын-
шагъэр хъумэнымкIэ и комитетым и унафэщIым 
и къуэдзэм,

Болуевэ Нинэ Магомед и пхъум - Къэбэрдей-
Балъкъэр Республикэм и Парламентым и Аппа-
ратым и правовой управленэм правовой монито-
рингымкIэ и къудамэм и унафэщIым,

Къумал Заурбэч Мухьэмэд и къуэм - Къэбэр-
дей-Балъкъэр Республикэм и Парламентым 
ЩэнхабзэмкIэ, жылагъуэм зегъэужьынымкIэ, 
хъыбарегъащIэ IуэхухэмкIэ и комитетым и 
унафэщIым,

ЦIыпIынэ Заурбэч Альберт и къуэм - Къэбэр-
дей-Балъкъэр Республикэм и Парламентым и 
УнафэщIым и секретариатым и унафэщIым.

 Къэбэрдей-Балъкъэр Республикэм и
 Iэтащхьэ                        КIУЭКIУЭ Казбек

Налшык къалэ
2024 гъэм мэлыжьыхьым и 27-м
№32-УГ

Ди республикэм лэжьыгъэ IуэхукIэ 
дыгъуасэ къэкIуащ УФ-м егъэджэны-
гъэмкIэ и министр Кравцов Сергей. 
КъБР-м и унафэщIхэр и гъусэу 
хьэщIэ лъапIэр щыIащ ди щIына-
лъэм и еджапIэ нэхъыжьхэм ящыщу 
Дзэлыкъуэ районым хыхьэ Сэрмакъ 
къуажэм дэт курыт школ №1-м. 

ШКОЛАКIУЭ 250-м щIигъу зэкIуалIэ 
еджапIэр къызэрызэIуахрэ мы гъэм 
илъэси 100 ирокъу. Къэбэрдей-Балъ-
къэр гъэзэщIакIуэ комитетым и уна-
фэкIэ школыр къызэIуахауэ щытащ 
1924 гъэм. 1958 гъэм абы гуащIыхьащ 
илъэси 8 еджапIэ, сабии 175-рэ 
щIэхуэу. Апхуэдэу екIуэкIыурэ, нэхъа-
пэIуэкIэ яухуауэ щыта унэр къэбгъэ-
сэбэпыжыну шынагъуэ пылъу къы-
щIэкIри, жылэм къыдэхъуэ щIэблэр 
хуэныкъуэ хъуащ еджапIэ зэпэщ. 

УФ-м и Президент Путин Владимир и 
жэрдэмкIэ къыхалъхьауэ къэралым 
щагъэзащIэ «Егъэджэныгъэ» лъэпкъ 
проектым и фIыгъэкIэ, къуажэм курыт 
школыщIэ щаухуащ. НыбжьыщIэ 
 275-м щIэныгъэ щызрагъуэтыфыным 
тещIыхьа еджапIэщIэм и унэр, УФ-м 
ЕгъэджэныгъэмкIэ и министерствэр и 
дэIэпыкъуэгъуу, хагъэхьауэ щытащ 
лъэпкъ проектым къызэщIиубыдэну 
IуэхущIапIэхэм. Федеральнэ бюдже-
тым къыхэкIыу абы хухахащ сом мел-
уан 307-м щIигъу. Метр зэбгъузэнатIэ 
мини 7,2-рэ зыубыда ухуэныгъэм хэтщ 
еджапIэ пэш Iэхуитлъэхуитхэр, спорт 
пэшышхуэ, гуфIэгъуэхэр щызэхэпшэ 
хъуну пэш, шхапIэ ин, библиотекэ 
зэпэщ, лабораторэ класс хэхахэр, дэт-
хэнэри хуэфэщэн унэлъащIэкIэ къызэ-
гъэпэщауэ. Школ пщIантIэри зэпэщщ, 
абы щаухуащ спорт утыкушхуэ. Гъэ 
еджэгъуэм и пэщIэдзэм лэжьэн 
щIэзыдза еджапIэщIэр сыткIи хуэ-
щIащ иджырей мардэхэм тету щIэб-

лэм щIэныгъэ егъэгъуэтыным. Къинэ-
мы щIауэ, сабийхэр пщэдджыжьакIуэ 
защIэу еджэнущ. 

КъБР-м и Iэтащхьэ КIуэкIуэ Казбек 
фIыщIэ ин хуищIащ Кравцов Сергей, 
щIыналъэм и егъэджэныгъэ IэнатIэм 
зиужьыным гулъытэ лъагэ зэрыхуи-
щIым папщIэ. Республикэм и унафэ-
щIымрэ федеральнэ министрымрэ 
гупсэхуу тепсэлъыхьащ республикэм и 
егъэджэныгъэ IэнатIэм щыщыIэ щы-
тыкIэм. 

2018 гъэ лъандэрэ ди щIыпIэм ща-
ухуащ школыщIэу 15, школи 10-м я 
ухуэныгъэр иджыпсту йокIуэкI. Къинэ-
мыщIауэ, зэгъэпэщыжыныгъэ лэжьы-
гъэшхуэхэр щызэфIахащ школ 65-м, 
иджыри еджапIэ 13 зыхуей хуагъазэ. 
Зэпэщ ящIащ школ спорт пэшыш -    
хуэу 78-рэ, «Зыужьыныгъэм и къежьа-
пIэ» IэнатIэу школхэм къыщызэIуа - 
хащ 181-рэ. Абыхэм мы гъэм иджыри 
къахэ хъуэнущ 13. Курыт IэщIагъэрэ 

щIэ ныгъэ рэ щрагъэгъуэт IуэхущIа-
пIэхэм къы щызэIуахащ мастерской  
48-рэ. 

Зиужьащ гъэсапIэ IэнатIэми. Сабий 
3465-рэ зэкIуэлIэфыну гъэсапIэщIэхэр 
яухуащ, зэгъэпэщыжыныгъэ лэжьы-
гъэшхуэхэр мыгувэу щаублэнущ гъэ-
сапIи 2-м. КъинэмыщIауэ, шэщIауэ 
мэлажьэ «Антарес» егъэджэныгъэ 
центрыр. 

Гулъытэ хэха республикэм щыхуащI 
егъэджэныгъэ-гъэсэныгъэ IэнатIэм Iут 
IэщIагъэлIхэм я лэжьапщIэм хэгъэ-
хъуэным. Нэгъабэ и закъуэ къап-
щтэмэ, абыхэм я улахуэм хэхъуащ про-
цент 16,5-кIэ. Ди Президентым и уна-
фэм тету, курыт школхэмрэ кол -      
ледж хэмрэ я класс унафэщIхэм 
ху щIа гъуащ иджыри сом мин тху -
рытху. Апхуэдэ ахъшэ гъэ еджэ-
гъуэщIэм къыщыщIэ дзауэ иратынущ 
школ уна фэщIхэм гъэсэныгъэмкIэ я 
чэнджэ щэгъухэми.

Егъэджэныгъэм и мардэщIэхэм хуокIуэ

«Жемчужина Кавказа» мафIэгур Налшык къыдыхьащ на-
къыгъэм и 2-м. Абы ис зыплъыхьакIуэхэм Iэмал ягъуэтащ 
Къэбэрдей-Балъкъэрыр, Iуащхьэмахуэ зрагъэлъагъуну. 

- ДИ зекIуэм хэту мыр иужьу дыкъыщыувыIа республикэщ. 
 ЩIыналъэр хуабжьу ди гум дохьэ, Iуащхьэмахуэ зэдгъэлъа-
гъуныр сытым щыгъуи ди гуапэщ. Илъэс еплIанэ хъуауэ Iуэ-                
хум дыхэтщ, мы гъэм ди гъуэгуанэр тIукIэ нэхъ кIыхь хъуащ - ди 
ежьэгъуэхэм 21-рэ къытыдогъазэ. Илъэс кIуахэм зэхэту мафIэ-
гум цIыху мини 10 къришэкIамэ, мы гъэм и закъуэ абы исыну зи 
насып кърихьэкIахэм я бжыгъэр мини 5-м нос. Мы гъэм ди 
 мафIэгум иIэщ егъэблэгъапIэ, апхуэдэуи, ущыжьыщIэрэ ету 
щытебдзэрэ хэтщ. Мыгъэрей зекIуэм хэтхэм Iэмал яIэщ Кав-
казым и щIыналъэхэм ящыщу нэхъ ягу дыхьэр къыхахыу абдеж 
пIалъэ нэхъыбэкIэ къыщызэтеувыIэну, - жиIащ ОАО «РЖД»-м и 
департаментым и унафэщIым и япэ къуэдзэ Раковэ Еленэ. 

ЗыплъыхьакIуэхэм я нэгу зрагъэужьын папщIэ мафIэгум 
 гъуэгуанэ Iыхьэу 55-рэ зэпеупщI. Ар махуиблкIэ гъуэгу тетщ. Зе-
кIуэм хэтхэм махуэм заплъыхь, жэщым мафIэгум зы щагъэпсэху. 
ЗыплъыхьакIуэхэр мафIэгум къыщотIысхьэ Моск- ва е Дон Iус 
Ростов деж. МафIэгур къыщоувыIэ Мейкъуапэ, Владикавказ, 
Грознэ, Мэхъэчкъалэ, Дербент, Налшык. Зыплъы хьакIуэхэм зэ-
рагъэлъагъу а къалэхэм и щIыпIэ дахэхэр. 

ГЪУЭТ  Синэ. 

Гъэ къэси хуэдэу, «ЗауэлI зэ-
къуэшыныгъэ» зэгухьэныгъэм 
и Къэбэрдей-Балъкъэр щIына-
лъэ къудамэм и жэрдэмкIэ, 
ЩIы хьым и лъэс лъагъуэм жы-
гыщIэхэр щыхасащ. 

IУЭХУМ зыкърагъэхьэлIат дзэ 
Iуэху хэхам хэту хэкIуэдахэм я 
Iыхьлыхэм, СВО-м и ветеранхэм, 
Налшык къалэм и курыт еджа-
пIэхэм щIэсхэм. Росгвардием и 
оперативнэ къудамэм и 121-нэ 
полкым и духовой оркестрыр ма-
къамэхэм еуащ.

- Дыщогугъ ин хъуну мы жыг-
хэм я жьауэм къытщIэхъуэ щIэб-
лэм къыщакIухьу, ди ЛIыхъужь 
хэкIуэдахэм я цIэр зезыхьэну мы 
лъэс лъагъуэм ахэр ирипагэу 
ири кIуэу тлъагъуну. Хэку зауэш-
хуэр ди текIуэныгъэкIэ иухыным 
уасэшхуэ щIэттащи, ди хуитыны-
гъэхэмрэ щхьэхуитыныгъэмрэ 
тхуэ зыхъума ди адэжьхэр зы-
щыд гъэгъупщэ зэрымыхъунур 
хьэкъщ. ТекIуэныгъэ Иныр щы-
дгъэлъапIэкIэ, ди нэпсыр къо-
кIуэ, абы хэкIуэда ди цIыху мел-

Тэрч къалэм ухуэныгъэхэр 
жыджэру щекIуэкI и хьэб-
лэщIэм мы гъэм щащIынущ 
курыт еджапIэщIэ, еджакIуэ 
820-рэ щIэхуэу. КъалэкIэм и 
деж абы щыхухахащ метр 
 зэбгъузэнатIэу минищ. Шко-
лыщIэр здэщытыну щIыпIэм 
пэгъунэгъуу сабий садитI 
къыщызэIуахащ икIи еджа-
пIэр абы къахыхьэжу щытмэ, 
хьэблэщIэм езым и «къа-         
лэ еджапIэ цIыкIу» иIэжы-               
нущ.

 
БЖЫГЪЭКIЭ етхуанэу иджы 

яухуэну а еджапIэм и фIы-
гъэкIэ, Тэрч къалэм и сабийхэр 
еджапIэкIэ ирикъуу къызэгъэ-
пэща хъунущ. Абы къалэдэс-
хэр хуабжьу щогуфIыкI. Къати-
щу зэтетыну школым, еджапIэ 
пэшхэм нэмыщI, хыхьэнущ 
зэIущIэхэр щрагъэкIуэкIыну пэ-
шышхуэрэ спортзалу тIурэ. 
Абыхэм къадэкIуэу, еджа-
кIуэхэр щIыбым дэту щыджэ-
гун спорт щIыпIэхэр щаухуэ-
нущ, зыхуэныкъуэну спорт Iэ-
мэпсымэхэмкIэ къызэгъэпэ-
щауэ.

Курыт еджапIэр егъэджэны-
гъэ и лъэныкъуэкIэ иджырей 
мардэм къитIасэу щытынущ 
икIи абы шэджагъуакIуэ хэ мы-
тущ зэрыщеджэнур. Школым 
классщIыб лэжьыгъэхэр, гуп-
жьейхэр, секцэхэр къыщызэра-
гъэпэщынущ, сабийхэм пщы-
хьэщ хьэ хъуху ща дэлэжьэнущ. 
Ухуэныгъэхэр  ды зэрыт илъэ-
сым и кIэм ири  хьэлIэу зэфIа-
гъэкIын мурадхэр щыIэщ. 

КЪАНШЫУЕЙ  Алим.

Фыдогъэблагъэ!
Урысей Федерацэм футболымкIэ и етIуанэ лигэ.                         

«Б» дивизионым и Гуп 1. 
Ебланэ джэгугъуэ

«Спартак-Налшык» - «Легион» (Мэхъэчкъалэ)
Налшык. «Спартак» стадион. Накъыгъэм и 4-м.

Сыхьэт 16:00-м.

Зыгъэхьэзырар
ЩХЬЭЩЭМЫЩI Изэщ.

Накъыгъэм и 4,
щэбэт

1959 гъэм Налшык бжьа-
мийкIэ газ къашэу щIадзащ.

2010 гъэм УФ-м и Прези-
дентым и УказкIэ Налшык 
къыфIащащ «Зауэ щIыхьым 
и къалэ» цIэ лъапIэр.

1938 гъэм къалъхуащ абазэ 
тхакIуэ, КъШР-м и цIыхубэ 
усакIуэ КIыкIуэту Микаэль.

1943 гъэм къалъхуащ УФ-м 
и цIыхубэ художник, Урысейм 
и Къэрал саугъэтыр зыхуа-
гъэфэща Шемякин (Къар-
дэн) Михаил.

1956 гъэм къалъхуащ эко-
номикэ щIэныгъэхэмкIэ док-
тор, профессор, РАЕН-м и 
академик, УФ-м щIыхь зиIэ и 
экономист Щауэжь Хьэсэн-
бий.

Дунейм и щытыкIэнур

   «pogoda.yandex.ru» сайтым 
зэритымкIэ, республикэм 
уэшх къыщешхынущ. Хуабэр 
махуэм градус 14 - 16, жэ-
щым градуси 8 щыхъунущ.

Накъыгъэм и 5,
тхьэмахуэ

Ныкъуэдыкъуэхэм я хуи-
тыныгъэхэм щIэбэныным и 
дунейпсо махуэщ

1912 гъэм къалъхуащ ады-
гей усакIуэ, зэдзэкIакIуэ 
Пэрэныкъуэ Мурат.

1920 гъэм къалъхуащ Со-
вет Союзым и ЛIыхъужь Мэ-
сей Аслъэнджэрий.

1922 гъэм къалъхуащ 
 КъБАССР-м и прокурору 1960 
- 1975 гъэхэм лэжьа, юсти-
цэмкIэ къэрал чэнджэ-
щакIуэ, юридическэ щIэны-
гъэхэмкIэ кандидат, генерал-
майор Ансокъуэ Мухьэрбий.

1929 гъэм къалъхуащ           
КъБР-м щэнхабзэмкIэ щIыхь 
зиIэ и лэжьакIуэ, «Ленин         
гъуэгу» («Адыгэ псалъэ») га-
зетым жэуап зыхь и секрета-
ру илъэс куэдкIэ щыта Апажэ 
Назир.

1930 гъэм къалъхуащ тхыдэ 
щIэныгъэхэмкIэ доктор,    
КъБКъУ-м и профессор         
Къардэн Iэбубэ.

1937 гъэм къалъхуащ эко-
номикэ щIэныгъэхэмкIэ док-
тор, РАЕН-м и академик, 
 АР-м щIэныгъэхэмкIэ щIыхь 
зиIэ и лэжьакIуэ Апышэ Аб-
рэдж.

1938 гъэм къалъхуащ 
 КъБР-м и цIыхубэ дохутыр 
Бахъсэн Хьэмэдэ.

1939 гъэм къалъхуащ фи-

ЩIыхьым и лъэс лъагъуэм
уан 26-м папщIэ», - къыхагъэ-
щащ пэкIур къыщызэIуахым. 

- Нэмыцэхэр ди щIыналъэм 
щи кIыжам, лъыгъажэшхуэ къы-
зэранэкIат. Республикэм и щы-
хьэрым Искож хьэблэмкIэ укъы-
щыдыхьэ щIыпIэм и ижьыраб-
гъукIэ фэеплъ мывэ щытщ. Аб-
деж щыIа щIытIым ди цIыху 
600-м щIигъу, цIыхубзу, лIыжь-
фы зыжьу, сабийуэ яукIауэ дэлъу 
къы щагъуэтыжат Налшык щхьэ-
х уит къэзыщIыжа ди зауэлIхэм. 
Апхуэдэ дапщэт абы щыгъуэм  
 гущIэгъуншэу яукIар?! - жиIащ 
ветеранхэм я «ЗауэлI зэкъуэ шы-
ныгъэ» зэгухьэныгъэм и Къэ-
бэрдей- Балъкъэр щIыналъэ къу-
да мэми советым и унафэщI Ко-
лодяжный Геннадий. - Дауэ ди 
жагъуэ хъуми, Украинэращ фа-
шизм гупсысэр къэзыгъэ щIэрэ-
щIэжу пызыщэну иужь ихьар. 
Абырэ къыгухьа европей щIэп-
хъаджащIэхэмрэ 2014 гъэм ще-
гъэжьауэ Донецкрэ Луганскрэ я 
къалэхэмрэ къуажэхэмрэ увыIэ-
гъуэ ямыIэу ятеуэу, цIыху 
къызэрыгуэкIхэм псэ ху пIэ ира-

мыту къекIуэкIащ. 2022 гъэм ма-
заем и 24-м Украинэм Iэщэр 
 игъэтIылъыным хуэгъэза дзэ 
Iуэху хэхар екIуэкIын щIидзащ. 
Украинэмрэ абы гуэт къэ-
ралхэмрэ, США-р я пашэу, зи ужь 
ихьар Урысейр къэзэунырщ, къэ-
ралыр цIыкIу-цIыкIуу зэкъуачу, 
тепщэныгъэр мыбдежи щау-
быдынырщ. Абыхэм я мурадхэр 
езыхэми щIахъумэркъым - ди 
 хъугъуэфIыгъуэхэм щIохъуэпс. 
Запорожье щIыналъэм и Но-
вопрокоповкэ къуажэм и курыт 
школым политикэ картэ къы-
щысIэщIэлъэгъуати, абы зэри-
тыр Урысейм хы ФIыцIэми Кас-
пий тенджызми екIуэлIапIэ имы-
Iэжущ. Урысей Ипщэр, Ростов 
щIыналъэм къыщыщIэдзауэ 
Кавказ къурш тхыцIэ Нэхъыщ-
хьэмкIэ екIуэкIыу, Украинэм ейуэ 
итт. Ауэ ар абыхэм къайхъулIэн-
къым, ди къуэшхэмрэ ди 
 бынхэмрэ къару иным пэщIэува-
ми, ди щIыр, ди щхьэхуитыны-
гъэр Iэмал имыIэу тхъумэфы-
нущ. 

БАГЪЭТЫР  Луизэ.

Тэрчдэсхэр
щогуфIыкI

Налшык къэсащ мафIэгур

Мы махуэхэм лософие щIэныгъэхэмкIэ 
доктор, КъШКъУ-м и профес-
сор Нэхущ Владимир.

1943 гъэм къалъхуащ 
усакIуэ, ЩIДАА-м и академи-
кыу щыта, УФ-м щэнхабзэм-
кIэ щIыхь зиIэ и лэжьакIуэ 
Тхьэзэплъ Хьэсэн.

1944 гъэм къалъхуащ          
КъБР-м щIыхь зиIэ и жур-       
налист Джырандокъуэ Ве-
рэ.

1948 гъэм къалъхуащ Ады-
гейм и цIыхубэ сурэтыщI 
ПэтIуащIэ Феликс.

1948 гъэм къалъхуащ фи-
зико-математикэ щIэны-
гъэхэмкIэ доктор, КъБР-м 
щIэныгъэхэмкIэ щIыхь зиIэ          
и лэжьакIуэ ЛIыс Мухьэ-       
мэд.

1952 гъэм къалъхуащ УФ-м 
щIыхь зиIэ и егъэджакIуэ, 
 КъБР-м егъэджэныгъэмкIэ 
щIыхь зиIэ и лэжьакIуэ Къал-
мыкъ Кларэ.

1953 гъэм къалъхуащ 
Къэбэрдей къэрал драмэ 
теат рым и актрисэ, КъБР-м и 
цIыхубэ артисткэ Хьэмыку 
Жаннэ.

1967 гъэм къалъхуащ 
Къэбэрдей къэрал драмэ те-
атрым и актёр, КъБР-м щIыхь 
зиIэ и артист Мысост Вадим.

Дунейм и щытыкIэнур

   «pogoda.yandex.ru» сайтым 
зэритымкIэ, республикэм уэшх 
къыщешхынущ. Хуабэр ма-
хуэм   градуси 6 - 5, жэ щым гра-
дуси 6 щыхъунущ. ЩIым и 
малъ хъэдис щы ты кIэм балли 
3-кIэ зихъуэжынущ.

Накъыгъэм и 6,
блыщхьэ

1939 гъэм Налшык шыгъэ-
жапIэ къыщызэIуахащ.

1875 гъэм къалъхуащ адыгэ 
тхыдэдж, узэщIакIуэ Долэт-
Джэрий СулътIан.

1936 гъэм къалъхуащ ады-
гей философ, еджагъэшхуэ, 
тхакIуэ, социологие щIэны-
гъэхэмкIэ доктор, профес-
сор, ЩIДАА-м и академик 
Хьэгъур Айтэч.

1949 гъэм къалъхуащ абазэ 
тхакIуэ, КъШР-м и цIыхубэ 
усакIуэ Мхъыцэ Чэрим.

Дунейм и щытыкIэнур

   «pogoda.yandex.ru» сайтым 
зэритымкIэ, республикэм 
уфауэ щыщытынущ. Хуабэр 
махуэм градуси 8 - 12, жэщым 
градуси 8 щыхъунущ. ЩIым и 
малъхъэдис щытыкIэм балли 
3-кIэ зихъуэжынущ.

 

ЕсыкIэ  умыщIэмэ,  тенджызым  ухэмыхьэ.
Лъэпкъ Iущыгъэ:

Накъыгъэм и 3-м КъШР-м щагъэлъапIэ Къэ-
рэшей лъэпкъым и къэщIэрэщIэжыныгъэм и 
махуэр. Щыпсэу щIыналъэм лажьэ ямыIэу 
ирашауэ щыта къэрэшейхэм Азие Курытым 
илъэс 14 щрахьэкIащ. А пIалъэ гугъур иухыу, 
лъэпкъым и Хэкур зэригъуэтыжам и дамыгъэщ 
илъэс къэс республикэм ягу къыщагъэкIыж а 
махуэр.  Гъунэгъу щIыналъэм и гуфIэгъуэр 
ядиIыгъащ КъБР-м и Iэтащхьэ КIуэкIуэ Казбек. 

КъШР-м и УнафэщI Темрезов Рашид Бориспий         
и къуэм хъуэхъукIэ зыщыхуигъазэм, КIуэкIуэ Каз-
бек и телеграм-каналым иритхащ: 

«СигукIи си псэкIи Къэрэшей-Шэрджэс 
 Рес  публикэм и УнафэщI Темрезов Рашиди ди 

Гъунэгъу республикэм 
и гуфIэгъуэшхуэ

 къуэш республикэм и цIыхубэми Къэрэшей лъэп-
къым и къэщIэрэщIэжыныгъэм и махуэмкIэ со-
хъуэхъу. 

Къэрэшейхэм къаруушхуэ, бэшэчагъ, псэукIэ  
 къару зэрабгъэдэлъым и дамыгъэ хъуащ мы ма-
хуэшхуэр. Лажьэ ямыIэу Хэкум зэрыраша бэ лы-
хьым зрырамыгъэщIыкIыу къызэрагъэ зэжыфар 
абы и щыхьэтщ, блэкIа илъэсхэм езы лъэпкъри 
бжыгъэкIэ нэхъыбэ, нэхъ лъэрызехьэ ящIащ. 

Нобэ ди нэгум щIокI республикэм и цIыхубэ 
гъа щIэри, и экономикэри зэрефIакIуэр, абы 
щыпсэу цIыхухэр фIэщхъуныгъэкIи гупсы сэ-
кIэкIи ипэкIэ зэрыкIуатэр. И блэкIар гугъуми, къэ-
рэшей лъэп къым дызэрыт зэманым щIэгъэхуэб-
жьауэ зеужь, Урысейм хиубыдэ адрей щIына-
лъэхэм фIыкIэ  къахэщу, пщэдейрей махуэм 
зыхузэрагъэпэщ, псоми ди зэхуэдэ Хэкушхуэр  
нэхъ лъэщ икIи нэхъ быдэ ящIыным толажьэ. 

Къэрэшей-Шэрджэсым ехъулIэныгъэрэ зыузэ-
щIы ныгъэрэ яIэну сохъуэхъу». 

ЧЭРИМ  Марианнэ. 

Дызэкъуэту

«Адыгэ  псалъэм»  и  гъэсэнхэр

Хабзэр лъэпкъым и фащэщ. Нобэрей ди 
дуней щIэращIэм хуэфащэ хабзэ щIэблэм 
зэхалъхьэн папщIэ ди нэхъыжьхэм яхъума 
нэмыс, зэхущытыкIэ куэдым мыхьэнэшхуэ 
яIэщ, ахэр лъэныкъуэкIэ ебгъэкIуэтэкI хъу-
нукъым. 

АДЫГЭХЭМ я лъэпкъ хабзэм гулъытэшхуэ 
 хуащIу къекIуэкIащ. Я псэукIэм и мардэт хаб-
зэр. Адыгэ хабзэр, дауи, зэхэтыкIэщ, зэб-
гъэдэтыкIэщ, нэхъыжьымрэ нэхъыщIэмрэ, 
цIыхухъумрэ цIы хубзымрэ, зэщхьэгъусэхэм я 
зэхуаку дэлъын   хуей нэмысым, пщIэмрэ 
щIыхьымрэ я жыпхъэщ. ЛIыгъэр, напэр, пэжы-
гъэр адыгэ хабзэм и пкъыгъуэ нэхъыщхьэ 
дыдэхэм ящыщт, икIи арат щIэблэр, щIалэ-
гъуалэр зыщIапIыкIыр, зыхуагъа сэр.

Ди адыгэ хабзэр нэхъ сфIэгъэщIэгъуэныж 
 щыхъуар Нэгумэ Шорэ «Ижь зэманым 
адыгэхэм я псэукIар» и IэдакъэщIэкIым сы-
щеджаращ. А тхыгъэм къыхощ адыгэхэм пэ-
жагъкIэ, хьэл-щэныфIагъкIэ, хьэщIэ егъэблэ-
гъэнкIэ зы лъэпкъи япэ кърагъэувэу зэрыщы-
мытар. Адыгэ хабзэм къызэщIимыубыдэ щы-
Iэу къыщIэкIынкъым сыт и лъэныкъуэкIи. Ар 
зэрыхъумэн хуейми шэч къытесхьэркъым.

Псом хуэмыдэу сэ нэхъ сфIэгъэщIэгъуэныр 
Кавказым щыпсэу лъэпкъыу хъуам адыгэхэм 
хуэдэу зи бзылъхугъэ зыгъасэрэ зылъагъурэ 
зэ рыщымыIаращ.

Адыгэ бзылъхугъэр дунейпсо тхыдэм куууэ 
хыхьащ икIи хэтщ. Хамэ къэралхэм ижь-ижьыж 
лъандэрэ къикIа еджагъэшхуэ, къэхутакIуэ 
куэд яфIэгъэщIэгъуэну адыгэ бзылъхугъэм 
тетхы хьащ. Абыхэм и гугъу ящIащ адыгэ 
бзылъхугъэ хэм я дахагъэм, я акъыл жаным, 
ахэр нэхъ гуа кIуэж зыщIэхъукI хабзэ гъэщIэ-
гъуэнхэм.

Ди лъэпкъым щыщ бзылъхугъэр дэнэ щIы-
пIэ къыщымыхутами, адыгэм къызэрыхэкIар 
зэи  игъэгъуэщакъым. Абы и щыхьэтщ дуней 
псом цIэ  рыIуэ щыхъуахэу Бытырбыху къыща-
лъхуа оперэ уэрэджыIакIуэ Черкасскэ Марие, 
Франджым щапIа балеринэ Щамырзэ Моникэ 
(Черинэ Людмилэ), Франджым и ЛIыхъужь 
Хьэгъундо къуэ Елмэсхъан, Истамбыл къыща-
лъхуа, Тхьэ Iу худхэм я япэ дунейпсо зэпеуэу 
1932 гъэм Бель гием щекIуэкIам щытекIуа Ке-
риман Халис Эдже Тамер, ди усакIуэ цIэрыIуэ 
Балъкъэр Фоусэт,  нэгъуэщI куэди.

Адыгэм бзылъхугъэр гъэсэным мыхьэнэшхуэ 
иритырт. Щысабийм щегъэжьауэ бзэ IэфIу, 
акъылыфIэу, щэныфIэу, хабзафIэу япIыну 
 ху щIэкъурт, псалъэ Iей, гуауэ зэхрагъэхыртэ-
къым, хъыджэбз цIыкIухэм гъэфIагъыбзэу 
 зэ реджэхэр «си дахэ», «си псэ», «си дыгъэ», 
«си нэху» хуэ дэхэрат. Абыхэм яхуэгубжьыртэ-
къым, щIэкIиертэкъым, къагъащтэртэкъым, 
уеб лэмэ, щагъэ джэгукIэ ину драдзейртэ-
къым, атIэ хуэсакъыу  къаIэтрэ тIэкIурэ яIыгъа 
иужькIэ кърахьэхыжу арат. Хъыджэбз цIы-
кIухэр щIапIыкIырт гущIэ гъум, гуапагъэм, тэ-
макъкIыхьагъым, гулъытэ яхэ лъыным, Iэ ща-
бэ-Iу щабэу, цIыху къыдахьэхыфу щытыным. 
Уеблэмэ, «цIыху къэгъэпцIэкIэ ещIэ» зыхужаIэ 
бзылъхугъэм гъэсэныгъэ нэс бгъэдэлъу къа-
лъытэрт. Гулъытэ хуащIырт дэтхэнэ зы цIыху-
хъуми пщIэ хуащIу, нэмыс кIэлъызэрахьэу 
хъыджэбз цIыкIухэр къэхъунми. Пщащэхэр 
ягъасэрт къабзэлъабзэу, бзэ IэфIу, зыхуэныкъ-
уэ псори езым ящIэжыфу. Абы хыхьэрт адыгэ 
шхыныгъуэхэр пщэфIыныр, щыгъын дыныр, 
ахэр къызыхащIыкI фэхэкIхэр, цеяпхъэхэр, 
алэрыб гъухэр, арджэнхэр щIыныр, унэрылъ 
хьэпшыпхэр гъэщIэрэщIауэ хэдыкIыныр, нэ-
гъуэщI куэди.

Гулъытэшхуэ дыдэ хуащIырт хъыджэбз цIы-
кIухэм зэрызаужьым. Нэхъыжьхэр хуэсакъырт 
хъыджэбзым и Iэпкълъэпкъ пщыкIутIыр зэ -
хуэ дэным, и увыкIэ, и тIысыкIэ, къэкIухьыкIэ-
хэм  кIэ лъып лъу, абы гу лъитэу есэным. Ады-
гэхэм Iэмал гуэрхэри яIэт, езыхэм дахэщ жы-
хуаIэм хуэдэу сабийм, псом хуэмыдэу 
хъыджэбз цIыкIухэм, зрагъэужьын папщIэ. 

Хъыджэбз цIыкIум куэдым гу лъитэн хуейт. 
Псалъэм папщIэ, нэхъыжьым псы щыхуиший-
кIэ, шынакъжьейм и къур нэхъыжьым хуэгъэ-
зауэ иритын хуейт, ар тыншу къэIэбэу Iихыфын 
хуэдэу. Хъыджэбзым и гукъэкIым куэд елъы-
тат, абы къигъэлъагъуэрт и гъэсэныгъэр 
здынэсри. 

Дыщыпсэу зэманми бзылъхугъэм цIыхухъум 
нэхърэ нэхъ гукъэкI иIэн хуейщ. Абы дежщ 
щIэблэм я гъэсэныгъэр къыщежьэр, ди къэ-
кIуэнми и джэлэсыр ахэращ. Абы ипкъ иткIи 
жылагъуэ узыншэм и лъабжьэр къыщежьэ 
цIыхубзхэми яхуэфащэ пщIэрэ гулъытэрэ 
ягъуэ тыжын хуейщ. 

ЕФЭНДЫ  Регинэ.

-  ДОХУТЫР IэщIагъэм сызэ-
рысабийрэ сыдихьэхэрт. Сы-
къыдэкIуэтеиху нэхъ сыхуэ-
пабгъэу, си нэ къыхуикIыу 
 щIэздзащ, - жеIэ Каринэ. - Си 
 адэ-анэми си хъуэпсапIэр 
 къы   щыздаIыгъым, сытегуш-
хуэри, Владикавказ дэт къэ- 
рал медицинэ академием сы-

Бжьэ гъэхъуныр пасэу къежьа IэщIагъэхэм ящыщу къалъытэ. 
Нобэ абы дуней псом зыщиубгъуащ. Сыт хуэдэ къэралми бжьэ 
гъэхъуным гулъытэ хэха щыхуащIу, ар ирагъэфIакIуэ зэпыту, абы 
и зыужьыныгъэм гуащIэшхуэрэ мылъкушхуэрэ ирахьэлIэу къо-
гъуэгурыкIуэ. Къэбгъэлъагъуэмэ, нэхъапэм щымыIа бжьэ 
лъэпкъыфI зыбжанэ ди зэманым къагъэхъуащ. Апхуэдэхэм  фIагъ 
лъагэ зиIэ фо нэхъыби ящIыф хъуащ, бжьахъуэхэм куэдкIэ нэхъ 
фейдэ къахуихьу. 

ЛЪЭПКЪ тхыдэм къызэрыхэщыжымкIэ, адыгэхэми ижь-ижьыж 
лъандэрэ бжьэ ягъэхъуу къогъуэгурыкIуэ. Абы и щыхьэтщ пасэрей 
адыгэбзэм къыщыхъуа псалъэхэу ди зэманым къэса:  бжьэ (пчела), 
бжьэ матэ (улей), бжьапцIэ (трутень), бжьа хъуэ (пчеловод), бжьаIуэ 
(пасека), бжьэпщ (пчелиная матка), нэ гъуэщIхэри. Къищынэмы-
щIауэ, а псэущхьэ цIыкIум, абы ищI фом теухуа псалъэжьхэри 
лъэпкъым къыдокIуэкI. Апхуэдэхэщ, псалъэм папщIэ мыхэр: бжьэ 
зэмыдзэкъам фом и уасэр ищIэркъым; бжьэ зезыхуэр хум елэжьым 
и Iыхьэгъущ; бжьэ зыдэсым фо дещIэ; бжьэ матэ зи куэдым и жьан-
тIэ дегъэувэ, фор IэфI дыдэщ - зигу иримыхьым ишхыркъым; бжьэ 
уиIэмэ, щунэфыр зищIысыр пщIэнщ; бжьэм фо здэщыIэр ещIэ; 
бжьэр уэмэ, мэлIэж; фо нэхърэ жей нэхъ IэфIщ; фом тхъу хэплъхьэ-
кIэ зэIигъэхьэркъым; фор зэкIэщIэж нэхърэ банэр зэфIренэ; фо 
зезыхьэ и Iэпэ йобзей; фор IэфI дыдэщ - зигу иримыхьым ишхыр-
къым.

Адыгэхэм фом хущхъуэ зэмылIэужьыгъуэхэр къыхащIыкIыу, 
шхын хэр ирагъэIэфIу къекIуэкIащ. Си тхыгъэм адэкIэ къыщезбжэ-
кIынщ адыгэхэм фом къыхащIыкIыу щыта шхыныгъуэхэр:

ЗэкIэрыс - IэфIыкIэ лIэужьыгъуэ: джэдыкIэрыпщ тхьэвыр цIыкIу-
цIыкIуу упщIэтауэ дагъэкIэ ягъажьэри, фокIэ зэрыгъэубыдауэ 
хьэлыуэм хуэдэу Iэнэм траубэ, иужькIэ IупщIэ-IупщIэу зэпагъэжыж.

Мэрэмэжьей - ху курыбэмрэ фомрэ къыхэщIыкIа адыгэ фадэ пIа-
щIэ.

Фэн - гуащIагъышхуэ зимыIэ, гъавэ IуахыжагъащIэмрэ фо цIы-
нэм рэ къыхащIыкI фадэ лIэужьыгъуэ. Фэныр езыр лIэужьыгъуитIу 
щыIэжщ: фэныху, фэныплъ.

Фо махъсымэ - фокIэ зэхэщIа, гъэIэфIа фадэ пIащIэ (махъсымэ 
жэбза).

Фоупс - фокIэ зэхэщIа псы.
Фоурыпщ - фокIэ е фоупскIэ пща хупцIынэ (тхьэвым) къыхэщIыкIа 

адыгэ шхыныгъуэ.
Фошатэ - форэ шатэрэ зэхэлъу адыгэхэм ягъэхьэзыру щыта 

шхыныгъуэ.
ФоIумыл - фо е фошыгъу гъэткIуа гъэжа IэфIыкIэ. ФоIумыл кIэн-

фет. 
Хуламэ - хугу гъэлыгъуар гъэвауэ форэ тхъукIэ зэхэщIэжауэ ящIу 

щыта адыгэ шхын.
Фомырамысэ - мырамысэ мышыур адыгэ Iэнэм тIуалэ и Iувагъыу 

траубэ, ягъэдииж, фомылыр зэхуэдэу трацIэлъри, IупщIэ-IупщIэу 
яубзытэж.

Фошхуз - чыщмыщ е пхъэщхьэмыщхьэ гъэгъуа псывэкIэ гъэбэгы-
жа зыхэлъ шхуз, фокIэ зэIыхыжауэ. ГъэфIэн шхыныгъуэу зэрахьэрт.

Фокхъужь - кхъужьыр мыхъупауэ, тIэкIу гуащIэр щIэту, укъэбзарэ 
упщIэтэжауэ фом хэлъу щагъэта шхыныгъуэ.

КхъужьпIастэ - кхъужь гъэгъуа хьэжыжар фокIэ зэIыхауэ. ЦIыкIухэр 
джэдынэ мыхъун папщIэ щIымахуэм, гъатхэпэм ирагъэшхырт.

ШхупIастэлъалъэ - зэкIэрыщэщу гъэва хугу къыхэкъузыкIыжар, 
шхурэ/шатэпсрэ фокIэ зэIыхауэ.

ЩIакхъуэзэтеупIэщIыкI/щIакхъуэшыхь - фоурыпщ хупцIынэр 
 хъурей пIащIэу яху, тебэм иралъхьэурэ и щIыIум тхъу щахуэ. Апхуэ-
дэу, зыр адрейм тралъхьэжурэ и IупщIакIэхэр IэпэкIэ зэтрашхэжри 
(ерэ ягъэджэрэз, яшыхьыжри) ягъажьэ.

Кхъужьхьэлывэ - тхьэвыр пщагъэ хэлъуи хэмылъуи ягъэхьэзыр, ауэ 
IэфIын хуейщ. Хьэлывэм далъхьэ кхъужь гъэгъуа хьэжыгъэрэ форэ 
зэхэлъу. Ар быдэу зэхэпщауэ щытын хуейщ. Ягъажьэ дагъэ къэплъа 
зэрыт шыуанкIэ. Iэнэм пщтыруи щIыIэуи трагъэувэ.

ХЬЭЩЭ  Мухьэмэд.

щIэтIысхьащ. СфIэфIу, сигу 
ирихьу, кIуэ пэтми нэхъ сыди-
хьэхыу сыхуеджащ IэщIа-         
гъэм. Иджыпстуи гухэхъуэгъуэ 
 къызиту сыпэрытщ IэнатIэм. 
Пэжщ, лэжьыгъэ тыншкъым, 
ауэ удэзыхьэх Iуэхумэ, абы пы-
щIа гугъуехь псори къызэрып-
техьэлъащэ щыIэкъым. Уеб-

лэмэ езы IэщIагъэм а псом 
узэрыпэлъэщын, нэхъыбэжми 
утезыгъэгушхуэн къару къып-

хилъхьэу апхуэдэщ. ГурыIуэ-
гъуэщ, узым къигъэдзыха цIы-
хур тэмакъкIэщI зэрыхъур, 
 махуэм уи деж къекIуалIэ апхуэ-
диз цIыхуми узэрырагъэзэшыр. 
ИтIанэми, дохутыр IэщIагъэр 
къыщыхэпхакIэ, сымаджэхэм я 
арэзыныгъэр  къы зэрыпхьыным 
ухущIэкъуущ уи лэжьыгъэм 
узэрыбгъэдэтыпхъэр.

Лэжьыгъэр зэрыхьэлъэм, гуа-
щIэшхуэ зэрытебгъэкIуадэм 
 зы дебгъэшэхмэ, шэч хэмылъу, 
ар къогугъуэкIыу, нэхъ щIэх ури-
зэгъэшу хъунущ. ЗытебгъэщIэн 
 хуейр а IэщIагъэм и щхьэпа-
гъырщ, абы и фIыгъэкIэ уи 
сэбэп цIыхухэм зэребгъэ-
кIыфырщ. Сыт и уасэ уи фIы-
гъэкIэ зи  узыншагъэр зытеувэ-
жа цIыхум и нэгум къищ гу-
къыдэжыр плъагъуныр, абы и 
фIыщIэ псалъэхэр зэхэпхыныр. 

Апхуэдэ теплъэ гъуэхэр ди 
лэжьыгъэм щымащIэкъым, 
къапщтэмэ, абыхэм си щхьэр 
лъагэу сагъэлъагъуж, гу-
шхуэныгъэ къысхалъхьэри, си 
лэжьыгъэкIэ нэхъыбэж зэры-
зэзгъэхъулIэным сыхущIокъу. 
Си дежкIэ гуапэщ цIыхухэм 
сэ бэп яхуэхъу IэнатIэм сызэ-
ры пэрытыр, махуэ къэскIи 
хьэкъ сщохъу си гъащIэ гъуэ-
гуанэм си IэщIагъэ лъагъуэр 
пэжу зэ рыщыхэсшар. Иджып-
сту сы зыщIогупсысыжри, нэ-
гъуэщI IэщIагъэ сыпэрыту си 
нэгу къыс хущIэгъэ хьэх хэр-
къым».

ГурыIуэгъуэщ Каринэ   Iуэхум 
дихьэхыу, игури и псэри етауэ 
зэрыпэрытыр. Апхуэдэхэрщ 
IэщIагъэм къы хуигъэщIащ 
зыхужаIэр. Доху тыр ныбжьы-
щIэм и зэфIэкIым хэхъуэу, и 
IэщIагъэм и хъер илъагъуу и 
IэнатIэм илъэс куэдкIэ пэрыты-
ну ди гуапэщ.

ИРЫГУ Iэминэ.

ГъащIэм и джэлэс

Хущхъуи къыхащIыкIырт,
шхынри ирагъэIэфIырт

И IэщIагъэр гурэ псэкIэ къыхэзыха

НапэкIуэцIыр зыгъэхьэзырар  ЩХЬЭЩЭМЫЩI Изэщ.

«Адыгэ псалъэ» газетым щылажьэ, КъБКъУ-м и Социально- гуманитар ин-
ститутым адыгэбзэмрэ литературэмкIэ и къудамэм и студентхэм я тхыгъэхэр 
къы тедзэным къыпыдощэ. Хьэщэ Мухьэмэд, Ирыгу Iэминэ, Ефэнды Регинэ 
сымэ кърахьэлIа тхыгъэхэм ятепщIыхьмэ, абыхэм журналистикэм и жанр 
зэмылIэужьыгъуэхэр къызэщIаубыдащ. Ахэр цIыху щхьэхуэхэм яIущIащ, 
Iуэхугъуэ зэхуэмыдэхэм зыщагъэгъуэзащ икIи  къаIэта темэр гъэщIэгъуэну 
ятхыжащ. Къапщтэмэ, мы ныбжьыщIэхэр я пщэрылъым  хъарзынэу ехъу-
лIащ, адэкIи дащогугъ абыхэм я тхыгъэ купщIафIэхэм «Адыгэ псалъэ» газе-
тым и напэкIуэцIхэм дыщрихьэлIэну. 

ЦIыхум нэхъ лъапIэ дыдэу иIэ узыншагъэр хъумэныр зи 
пщэрылъ медицинэ лэжьа кIуэхэр жэуаплыныгъэшхуэ зы-
пылъ IэнатIэ пэрытщ. ЩIэ ныгъэмрэ Iэзагъэмрэ къы дэкIуэу, а 
IэщIагъэм ирила жьэхэр гумащIэу, гуапэу  щы тыпхъэщ, сыт 
щхьэкIэ  жы пIэмэ,  дохутырым   и  хущхъуэм япэ абы и псалъэ 
 гуапэрщ сымаджэм щхьэпэ хуэхъур. Аращ дохутырым и пса-
лъэри хущхъуэщ щIыжаIэжыр. А псалъэхэр мызэ-мытIэу зэ-
хихат, абы къы щы мынэжуи, езым и IэнатIэми щигъэунэхуну 
къыхуихуащ Тэрч къалэм дэт поликлиникэм и лэжьакIуэ Ахъ-
сор  (Ирыгу) Каринэ Алик и пхъум. Ар  IэнатIэм зэрыпэрыувэрэ 
зэманышхуэ дэмыкIами, абы хузэфIэкIащ цIыхухэм я гум 
дыхьэн. Шэчыншэу, а Iуэхур къыщIехъулIари лэжьыгъэм 
зэфIэкI хъарзынэхэр къызэрыщигъэлъагъуэрщ, ап  хуэдэуи 
гъэсэныгъэ дахэ зэ рыхэлъырщ. Бзылъхугъэр тед-
гъэпсэлъыхьащ и IэщIагъэр къызэрыхихам, ар къы зэ-
рыщыхъум:

Гушхуэ зыкIуэцIылъ цIыху щыпкъэт

Япэ дунейпсо зауэм и пэщIэдзэм, и ныб-
жьыр илъэс щэщIым нэблэгъауэ Хьэту 
 Анзор и къуажэм (1920 гъэм щегъэжьауэ 
2005 гъэ пщIондэ - Старэ Урыху; 2005 гъэм 
щегъэжьауэ Лэскэн районым хыхьэ Хьэ-
туей къуажэ) дунейм щехыжащ абы 
щыпсэуа ДзыхьмыщI Хьэжбий Пыгу и 
 къуэр. Куэд дэмыкIыуи лIащ и щхьэ-
гъусэри. Абыхэм я бынхэр - Iумарбий 
(илъэситху), Батыр (илъэсищ), Марие (зы 
илъэс) сымэ - зеиншэ дыдэу дунейм 
къыщытенэм, я адэ  къуэш Уэзырмэс и 
унагъуэм зришэлIэжауэ щытащ.

Ди тхыгъэр теухуащ абыхэм ящыщ зым, 
ди республикэм и юриспруденцием и 
тхыдэм хэмыгъуэщэжын лъэужь къыхэзы-
на, а IэнатIэм зи гуащIэшхуэ езыхьэлIа 
ДзыхьмыщI Батыр Хьэжбий и къуэм 
(7.05.1912 - 9.10.1960 гъгъ.).

Граждан зауэм и зэманым, 20 гъэхэм я 
пэщIэдзэ лъэхъэнэ хьэлъэм зи сабии-
гъуэр хиубыда щIалэ цIыкIур и ныбжькIэ 
хуумыгъэфэщэн лэжьыгъэ гугъухэм 
пэрытащ, ауэ абы къыдэкIуэуи щIэныгъэм 
хуэнэхъуеиншэти, къуажэм дэт мыдрисэ-
ми щеджащ. Лэжьыгъэм пасэу ипсыхьа, 
абы и пIалъэ фIыуэ къэзыщIа Батыр а зэ-
маным Аруан округым и центру щыта 
Старэ Шэрэдж къуажэм дэт пэщIэдзэ мэ-
къумэш еджапIэм щIэтIысхьащ. Абы 
щыхыхьащ ВЛКСМ-м. ЕджапIэр ехъу-
лIэныгъэкIэ къиуха нэужь, ар къагъэнащ 
Старэ Шэрэдж къуажэм, комсомолым и 
щIыналъэ къудамэм щылэжьэну. Ап-
хуэдэу 1931 гъэм Батыр и лэжьыгъэ гъуэ-
гуанэм щIидзащ. 1934 гъэм ар ВЛКСМ-м и 
Аруан щIыналъэ комитетым и секретару 
хахащ. ИужькIэ абы къиухыжащ Налшык 
дэт мэкъумэш еджапIэ нэхъыщхьэр.

1935 гъэм Батыр ираджащ Армэ 
Плъыжьым дзэ къулыкъу щрихьэкIыну 
икIи а зэманым СССР-м и МВД-м офицер-
хэр щагъэхьэзыр и курс нэхъыщхьэхэр 
 къиухащ. Абы къулыкъу щищIащ гъу-
напкъэхъумэ дзэхэм. 1937 гъэм Батыр 
хыхьащ коммунист партым. 

Хэку зауэшхуэр къыщыхъея япэ ма-
хуэхэм щегъэжьауэ ДзыхьмыщI Батыр 
фронтым и IэнатIэ зэмылIэужьыгъуэхэм 
Iутащ. Фашист зэрыпхъуакIуэхэм дра-
гъэкIуэкI бэнэныгъэм ар жыджэру хэтащ 
партбюром и секретарь, лагъымхэр къы-
щIэзых батальон щхьэхуэм и комиссар, 
полкым и агитатор къулыкъухэр ирихьэ-
кIыу. Ар тIэу уIэгъэ хьэлъэ хъуауэ щытащ. 
Дзэ Плъыжьым и зауэлI къызэрыгуэкIыу 
къыщIидзэри, офицер-политлэжьакIуэ 
нэхъыжь хъуауэ, капитан цIэр иIэу 
ТекIуэныгъэм щыIущIащ Кёнигсберг деж. 

ДзыхьмыщIым Хэку зауэшхуэм къыщи-
гъэлъэгъуа зэфIэкIым, лIыгъэм тетхыхьы-
жащ абы и ныбжьэгъуу щыта, къэбэрдей 
тхакIуэ, IуэрыIуатэдж цIэрыIуэ Шортэн 
Аскэрбий. Абы «Батыр-пелуан» зыфIища 
тхыгъэр зауэм хэтахэм ятеухуа очеркхэр 
щызэхуэхьэсауэ къыдагъэкIа «Боевая 
слава Кабардино-Балкарии» тхылъым и 
ещанэ Iыхьэм итщ. Батальоным и комис-
сар, капитан ДзыхьмыщI Батыр и дзэ къа-
лэныр зэригъэзэщIар уи нэгу къыщIэзы-
гъэхьэ абы щыщ зы теплъэгъуэщ адэкIэ 
ди тхыгъэм къыпызыщэр:

 «Нэм къимыплъыхьыф губгъуэшхуэм 
къуейщIейуэ щыпэкIурт Iэпкълъэпкъым 
зыпхызыдз бжьыхьэ жьы щIыIэр. Чыцэ 
лъахъшэм «къыщытIэпIа» мэзыш аб-
джым (янтарные хрусталики) хуэдэ сытхъу 
нэпс цIыкIухэр щIым щытехуэкIэ, Дзыхь-
мыщI Батыр и сэлэт шырыкъу хьэлъэхэм я 
лъабжьэм щыщкъыщкъырт.

Биишэр щызелъатэ щIыпIэм иту абыхэм 
щебгъэрыкIуэкIэ, абы къыщыхъурт хуаба-
гъэ лъэпкъ зыщIэмылъыж бжьыхьэ ды-
гъэри, гъунапкъэншэ губгъуэри, щIым 
зыщызэщIэзыуфа и сэлэтхэри, уIэгъэ куэд 
зытелъ жыг гукъыдэжыншэхэри дэIэпы-
къуэгъу къыхуэхъуу.

А махуэхэм Калининскэ фронтыр Iэуэ-
лъауэншэт. 24-нэ фочауэ дивизэм и 908-
нэ полкым и батальоным и комиссар 
ДзыхьмыщI Батыр и ротэхэм ящыщ зым 

кIуэрт. Ихъуреягъыр щымт, ауэ бийр 
щхьэукъуатэкъым. Пэрыт гъунапкъэм 
хуэжэ цIыхур щалъагъум, нэмыцэхэм ла-
гъымыр трагъэщэщэн щIадзащ. Дзыхь-
мыщIым занщIэу щIым зыхиIубащ. Абы 
зыхищIащ езым и Iу бахъэ пщытырымрэ 
щIы щIыIэм и быдагъымрэ. Ауэ апхуэдэу 
ущылъыныр шынагъуэншэтэкъым. Арати, 
Батыр щIэпхъуащ и щIалэхэм я деж. Ахэр 
абы къожьэ, абдеж нобэ щекIуэкIынущ 
къызэрыгуэкI сэлэтхэр партым щыха-
гъэхьэну зэIущIэ. 

- УкъызэщIагъэплъа, капитан? - къыще-
упщIащ абы щIыунэм.

- Ягъэ кIакъым, нэхъ Iеижи щыIэщ, - 
жиIащ Батыр. - Сесэжащ, абы я шэр зэ 
къыстехуакIэщ…

Парт зэIущIэм и гуащIэгъуэу, сэлэт зыб-
жанэ партым хагъэхьэну хунэсауэ, плъы-
рыпIэм щыт сержантыр щIыунэм къы-
щIэлъэдащ:

- Ныбжьэгъу капитан, нэмыцэхэр! - къи-
тащ абы.

- Фрицхэм дагъэунэхуну хуейуэ ара-
гъэнщ, - жиIащ щIалэхэм ящыщ зым. 

- Апхуэдэу щыхъукIэ, дэ дыарэзыщ, - 
пэджэжащ абы Батыр, и автоматыр къи-
щтэурэ. - Ныбжьэгъухэ, зэхэуэ нэужьым 
парт зэIущIэм пытщэжынщ, иджыпсту си 
ужьым фыкъиувэ! 

Мэз кIащхъэ цIыкIум танкхэр къыхэп-
щащ. Абы и ужьым лъэсыдзэр итт. Хьэуа 
щIыIэм IупщIу къыхэIукIырт абыхэм къа-
гъэхъу Iэуэлъауэ шынагъуэр. ТIасхъэщIэх 
къежьа фашистхэм къапэщIэтхэр зы-
хуэдэр зэхэуэкIэ ягъэунэхуну мурад ящIа-
уэ къыщIэкIынут - танкипщIым я ужь итт 
ротэ хуэдиз хъун лъэсыдзэр. Хуэмыхьэ-
зыррэт Iуэхум, сытми, нэмыцэхэм щIым 
зыкъытраIэтыкIыщэртэкъым икIи танкым 
шэм щихъумэну я гугъэу, абы зыкIэра-
къузэрт. Куэд дэмыкIыу ДзыхьмыщI Ба-
тыр гу лъитащ нэмыцэ танкхэр япэ къищу 
лъэсыдзэр абы къызэрыкIэрыхуам.

- Лъэсыдзэр къыпыдогъэщ! - унафэ 
ищIащ комиссарым.

Танк зыбжанэм батальоным и зыхъу-
мэжыныгъэ линиер пхратхъат. Абыхэм 
 къапэщIэуващ лагъымыдз, топгъауэ 
полк хэр, лъэсыдзэр ди щIытIым и екIуэлIа-
пIэхэм щыпагъэщхъащ, танк зыбжанэ зэ-
хакъутащ. Бийм игъуэта удыным къи-
гъэскIащ икIи игъэзэжыну хущIэкъуащ. 
Ауэ абы илэжьар къыщIэкIуэу тезырыншэу 
бутIыпщыжыныр гвардие хьэлтэкъым.

- Коммунистхэ, си ужьым фыкъиувэ! - 
кIиящ Батыр икIи батальон псом мы-
журэпэ ебгъэрыкIуэныгъэм зыкъыхуаIэ-
тащ. Зэхэуэр гуащIэу икIи кIэщIу екIуэ-
кIащ. А махуэм я щхьэр халъхьащ бийм и 
сэлэт, офицер куэдым…

А зэхэуэм батальоным и комиссар 
ДзыхьмыщI Батыр шэр и Iэпкълъэпкъым 
кIуэцIрыкIыу уIэгъэ щыхъуат. Ар абы и 
етIуанэ уIэгъэ хьэлъэт: нэхъапэкIэ то-
пышэм и къутахуэ къытехуат.

Лъыр зэрыщIэкIым хуэдэу, ДзыхьмыщI 
Батыр зэуащ, къигъэлъагъуэ лIыхъу-
жьыгъэ щапхъэмкIэ сэлэтхэмрэ офицер-
хэмрэ гушхуэныгъэ яхилъхьэу. Ди зауэлI-
хэр бийм и щIытIым дыхьа нэужьщ ар 
щыджэлар...

А зэхэуэм папщIэ ДзыхьмыщI Батыр 
къыхуагъэфэщащ «Вагъуэ Плъыжь» ор-
деныр».

Журналист цIэрыIуэ ГъуаплъащIэ Зау-
дини тетхыхьауэ щытащ ДзыхьмыщIым. 
«Храброе сердце Батыра» зыфIища очер-
кым абы къыщигъэлъэгъуэжат ар щхьэ-
мыгъазэу, лIыгъэшхуэ къигъэлъагъуэу 
 зауэм зэрыхэтар: «Коммунистхэ, фыкъи-
мыкIуэту ипэкIэ фынакIуэ!» къыхуеджэны-
гъэм щIэту бийм тезэрыгуэ гупым ар 
мызэ-мытIэу пашэ яхуэхъуат. ЛIыхъужь 
теплъэ имыIами, апхуэдэ дакъикъэхэм 
деж зэрыпхъуа кIуэхэм зи хэкур ящызы-
хъумэ, бийм шынагъуэр яхэзылъхьэ пел-
уан нэсым хуэдэу зыкъигъэлъагъуэрт. За-
уэ IэнатIэри мамыр лэжьыгъэри псэ-
емыблэжу ирихьэкIащ абы, цIыхухэм 
пэжыгъэрэ гу къабзэкIэ къадекIуэкIащ».

ДзыхьмыщI Батыр зауэм щызэрихьа 
лIыгъэм къыпэкIуар «Вагъуэ Плъыжь» ор-
деным и закъуэкъым. Абы къыхуагъэфэ-
щащ Хэку зауэ орденым и етIуанэ на-
гъыщэри, «Зауэм къыщигъэлъэгъуа зэ-
фIэкIхэм папщIэ», «Германием дызэры-
текIуам папщIэ» медалхэр.

Дзэ къулыкъум къыпэрыкIыжа нэужь, 
1947 гъэм щегъэжьауэ Батыр лэжьащ 
 КъБАССР-м и МВД-м и къудамэм и 
унафэщIу. АдэкIэ, Москва дэт, Союзпсо 
юридическэ институтыр къиухри, 1952 
гъэм ар ягъэуващ КъБАССР-м юстицэм-
кIэ и министру икIи а къулыкъум пэрытащ 
1956 гъэ пщIондэ - республикэм Юстицэм-
кIэ и министерствэр зэхуащIыжыху. А 
илъэсым щегъэжьауэ ар лэжьащ рес-
публикэм и МВД-м и министрым и къуэ-
дзэу, 1958 гъэм и накъыгъэ мазэм 
 къы щыщIэдзауэ псэухукIэ ар щытащ 
 КъБАССР-м и прокурору.

«ЩIыналъэм и хабзэхъумэ IэнатIэхэм 
жэуаплыныгъэ зыпылъ, зэрыжаIэу, къу-
лыкъу ткIийхэр щезыхьэкI Батыр цIыху 
щабэу, зэпIэзэрыту къызэтенэжат. И 
щэныфIагъым, акъылыфIагъым къыдэ-
кIуэуи, гуащIэшхуэ хэлът абы. ЗэфIэкI 
зиIэт, лэжьакIуэ емызэшыжт, хабзэм и 
щхьэщыжакIуэ нэст. Сыт хуэдэ лэжьыгъэ 
пэрымытами, пщэрылъ къыщащI къа-
лэнымкIэ парт жэуаплыныгъэр зэрихьыр 
зыхищIэу нэгъэсауэ зэфIихырт...», - 
къыщыхощ томитI хъу, «След на земле» 
тхылъыр зэхэзыгъэува Къардэн Iэбубэ а 
къыдэкIыгъуэм и япэ Iыхьэм ДзыхьмыщI 
Батыр теухуауэ иригъэува очеркым.

И дуней тетыкIэкIэ, и Iуэху зехьэкIэкIэ 
ДзыхьмыщI Батыр къилэжьат цIыхум я 
пщIэри, я лъагъуныгъэри. Пщэрылъ къы-
щащI сыт хуэдэ лэжьыгъэри нэгъэсауэ 
зэрызэфIихым папщIэ ар 1952 гъэм 
 щегъэжьауэ мызэ-мытIэу КПСС-м и Къэ-
бэрдей-Балъкъэр обкомым хагъэхьащ, 
КъБАССР-м и Совет Нэхъыщхьэм зэхуэ-
сыгъуитIкIэ и депутату щытащ.

Зи IэщIагъэм фIы дыдэу хэзыщIыкI 
IэщIагъэлI нэс, цIыху щэныфIэ икIи 
щыпкъэ, ныбжьэгъухэми къэзыцIыхухэми 
фIыуэ ялъагъу ДзыхьмыщI Батыр 1960 
гъэм жэпуэгъуэм и 9-м зэуэзэпсэу дунейм 
ехыжащ. Ар гъунэгъуу зыцIыхуа дэтхэнэ-
ми ягу къызэринар гулъытэ зиIэ, пэжа-
гъыр зыгъэнэхъапэ, гущIэгъу зыхэлъ 
цIыхуущ. Ар зигу къэзыгъэкIыж дэтхэнэ -
ми я псалъэхэм нэщхъейуэ дыщIагъу-
жырт: «Ар ящыщт гъащIэ кIыхь зимыIэ-
хэм». 

«Ди адэр къыхиха Iуэхум хуэпэжу, псэ 
хьэлэлкIэ зэрыпэрытарщ жылагъуэм я 
пщIэр къыхуэзыхьар, абы ирихьэкIа 
 къулыкъу зыхуэмыдэхэри и щыхьэтщ ар 
Iэзагъышхуэ зыхэлъ IэщIагъэлIу зэ-
рыщытами. ЗыцIыхуу щыта псоми жаIэрт 
ар зи псалъэм тебгъуэтыж цIыхуу 
зэрыщытар, апхуэдэуи зи гугъу ищI Iуэхум 
хьэкъыпIэкIэ щыгъуазэу щытмэ, абыи 
къыпхутешынутэкъым. Ар сытым дежи 
республикэм и жылагъуэ гъащIэм и кууу-
пIэм хэтащ. Ди адэр цIыху зэIухат, сытым 
дежи бгъэ дыхьэпIэ къыхуэбгъуэтыфынут, 
хьэлэлт. Абы и лэжьапIэ пэшым, лъэIуи 
зэгурыIуэ кIыхьи хэмыту, хэти тыншу 
щIыхьэфырт. ИIыгъа къулыкъу лъагэми 
къызыфIигъэщIыжатэкъым ар. Я къулы-
къукIэ цIыху зэхэгъэжи ищIыртэкъым, дэт-
хэнэ зыри езым зыхуигъадэут зэре-
псэлъылIэр, - игу къегъэкIыж Батыр и къуэ 
нэхъыжь Мухьэмэд. - ЛIэщIыгъуэ ныкъуэм 
щIи гъуащ си адэр къызэрытщхьэ щы-
мытыжрэ. Ауэ ар си нэгум щIэтщ и щIалэ-

гъуэ дахэу, зэпIэзэрыту, гуапэу, нэжэ-
гужэу, зихуэдэ щымыIэ абы и гуфIэкIэ 
удэзыхьэхыр и нэкIум къищу. Быным адэ-
анэр зыгуэркIэ игъэкъуэншэну къытехуэр-
къым жаIэ. Ауэ сэ шэч къытесхьэркъым 
абыхэм я хеящIэ нэхъ ткIий дыдэр я бын-
хэрауэ зэрыщытым. Куэдым къахуихуэр-
къым а «къэпщытэныгъэм» пхрыкIыфын. 
Абы и лъэныкъуэкIэ ди адэр и бынхэмкIэ, 
сэркIэ, си шыпхъухэу Лизэрэ ЗитэкIэ, си 
къуэш РусланкIэ (ди жагъуэ зэрыхъунщи, 
ди адэм хуэдэу игъуэ нэмысу, и ныбжьыр 
илъэс 46-м иту ар дунейм ехыжащ), ди 
 гъащIэ псокIэ гъуэгугъэлъагъуэ вагъуэу, 
гъуазэу, щапхъэу къытхуэнащ».

Мухьэмэд и гукъэкIыжхэм къыхощыж 
адэм и ныбжьэгъуу щытахэри. Умы-
гъэщIагъуэу къанэркъым хабзэхъумэ Iэ-
натIэхэм пэрыта ДзыхьмыщIым ныбжьэ-
гъугъэ быдэ зыхуиIахэм я цIэ-унэцIэхэр 
щызэхэпхкIэ. Абыхэм ящыщщ усакIуэ 
 КIуащ БетIал, тхакIуэхэу Гуртуев Берт, Те-
унэ Хьэчим, сурэтыщI Темыркъан Влади-
мир, актёрхэу ТIыхъужь Алий, Сонэ 
Мухьэрбий, Тхьэзэплъыж Азрэт, Атэлыкъ 
Тазрэт, накъырапщэ Ашуров Танахум 
 (Коштан), пшынауэ Алъхъэс Хьэцэрон, 
къэфакIуэ Ульбашев Мутай сымэ.

«Лъэпкъ куэдым я деж ущрохьэлIэ «ба-
тыр» псалъэм, пелуан мыхьэнэр иIэу. 
ДзыхьмыщI Батыр и теплъэкIэ а псалъэм 
и мыхьэнэм зыкIи хуэкIуэртэкъым, 
уеблэмэ IэмащIэлъэмащIэт, нэмысыфIэт, 
укIытэхт, ауэ гъэщIэгъуэну укъыдихьэхыу, 
езым и «дзыхьмыщI хьэл» гуэр хэлъыжу 
цIыху гуакIуэт», - и ныбжьэгъум и щы-
тыкIэм теухуауэ итхат Шортэн Аскэрбий.

Апхуэдэ псалъэ гуапэ куэд хужаIащ 
ДзыхьмыщIым. Къыдэлэжьахэми, и ныб-
жьэгъухэми, благъэ-Iыхьлыхэми хужаIэн я 
мащIэтэкъым. Апхуэдэ гукъэкIыж зыб-
жанэм фыщыдгъэгъуэзэнщ. 

Бабаев СулътIан, КъБАССР-м къэрал 
кIуэцI IуэхухэмкIэ и министру щыта: 
«Лъэпкъ интеллигенцэкIэ зэджэ жыла-
гъуэм и лIыкIуэт ДзыхьмыщI Батыр. Сыт и 
лъэныкъуэкIи щапхъэт ар. УщыуэнкIэ 
умышынэу жыпIэ хъунущ акъылыфIа-
гъымрэ щэныфIагъымрэ абы къыдалъ-
хуауэ зэрыщытар, ар куууэ хэтт абы и 
лъым. Дэ зэныбжьэгъугъэ быдэ дяку 
дэлъащ. Иужьрей илъэсхэми унагъуэкIэ 
дызэкIэ лъыкIуэу щытащ».

Щоджэн А. К., КъБР-м и Конституцэ 
судым и унафэщIу щыта: «МКъУ-м и 
юрист къудамэр къэзухыу къэзгъэзэжа 
нэужь, ДзыхьмыщI Батыр хуэдэ IэщIа-
гъэлI нэсым, цIыху телъыджэм и нэIэм 
щIэту лэжьэн зэрыщIэздзамкIэ си насып 
къикIауэ къызолъытэ. Егъэлеяуэ псэ къа-
бзэ зиIэ цIыхут. ЦIыхугъэмрэ IэщIагъэм-
кIэ Iэзагъэмрэ я «академиер» абы и деж 
къыщызухащ».

Мэлбахъуэ Тимборэ, КПСС-м и Къэбэр-
дей-Балъкъэр обкомым и япэ секретару 
щыта: «Сэ фIыуэ сцIыхурт Батыр, егъэле-
яуэ щэныфIагърэ пэжагъэшхуэрэ зыхэлъ 
цIыхут, абы хуэдэхэр нэхъыбэу диIа-
щэрэт».

ХьэщIэлI Мухьэмэд, КъБАССР-м мэкъу-
мэш хозяйствэмкIэ и министру щыта: 
 «Гушхуэ зыкIуэцIылъ цIыху дахэт ар. Сэ ар 
фIыуэ гъунэгъуу зэрысцIыхуам къыхэкIыу, 
шэч къытезмыхьэу схужыIэнущ захуа-
гъэмрэ пэжыгъэмрэ сытым и дежи и 
 телъхьэу зэрыщытар, хабзэр хъумэн Iэна-
тIэм псэ къабзэкIэ зэрыхуэлэжьар. Хея-
щIэ ткIийуэ абы гъащIэм щиIащ и напэр, 
икIи абы къызэрезэгъым хуэдэу, щIэу-
кIытэжын имылэжьу псэуащ».

Къуэкъуей Владимир, ДзыхьмыщI Ба-
тыр и шыпхъум и къуэ: «Ди адэр Хэку за-
уэшхуэм щыхэкIуэдам, Батыр къытщхьэ-
щымытамэ, сэ сызэрыхъунур, си фэм 
дэкIынур зыхуэдэр хэт ищIэнт. МылъкукIэ 
сытым дежи зыкъысщIигъэкъуащ, абы и 
лъэныкъуэкIэ псом хуэмыдэу сыщеджа 
илъэсхэр къысщигъэпсынщIащ. Гурэ 
псэкIэ сыт хуэдэ Iуэхури къызэрыздиIы-
гъар, гъащIэм ущиякIуэшхуэу зэрыщы-
зиIар зыхуэзгъэдэн щыIэкъым. ГъащIэм и 
гъэунэхуныгъэ нэхъ хьэлъэ дыдэу къыс-
трилъхьахэм ящыщт игъуэ нэмысу си анэ 
дэлъхур зэрытхэкIыжар».

ДзыхьмыщI Батыррэ и щхьэгъусэ Фа-
тIимэтрэ (Мэкъуауэхэ япхъущ), зэгъусэу 
къызэдэгъуэгурыкIуэну къахуиухар ма-
щIэми, унагъуэ дахэу икIи насыпыфIэу 
зэдэпсэуащ. ФатIимэт и щхьэгъусэм 
иужькIэ иджыри илъэс 47-кIэ псэужащ, 
абы и фэеплъ нэхур ихъумэу, я быниплIыр 
адэм хуэфащэу къэгъэхъунымкIэ хузэ-
фIэкIыр ищIэу. Абыхэм я къуэпсым къы-
пащэ я къуэрылъху-пхъурылъхуу 9-м, 
абыхэм я быныжхэу 15-м. Ахэр мэпсэу я 
адэшхуэ ДзыхьмыщI Батыр и дуней те-
тыкIа, и IуэхущIафэ дахэхэр гъащIэм 
 гъуазэ щахуэхъуу. КъищынэмыщIауэ, 
Дзыхь мыщIхэ я лъэпкъри Хьэтуей жылэм 
щыпсэухэри ирогушхуэ я благъэм, къуа-
жэгъу щыпкъэм и зэфIэкIамрэ и ехъу-
лIэныгъэхэмрэ икIи абы хуэфащэу 
зэрыщытыным хущIокъухэр.

Зыгъэхьэзырар
ЩХЬЭЩЭМЫЩI  Изэщ.

ТекIуэныгъэ  Иным  и  махуэм  ирихьэлIэу

Лъэпкъым и тхыдэм, абы и цIыху щэджащэхэм ятеухуа тхыгъэ гъэщIэгъуэн 
куэд егъэхьэзыр Мамхэгъ Астемыр. Абыхэм ящыщ куэд ди газетми къыте-
хуащ. Нобэрей абы и IэдакъэщIэкIыр теухуащ лъэпкъылI нэсу щыта, къулыкъу 
зэхуэмыдэхэр щIыхь пылъу езыхьэкIа ДзыхьмыщI Батыр Хьэжбий и къуэм. 
«ДзыхьмыщI Батыр теухуа тхыгъэр стхыным сытригъэгушхуащ и благъэ лIы 
телъыджэм и IуэхущIафэхэмрэ и дуней тетыкIамрэ нэгъэсауэ газетхэм 
къызэрытрамыдзэр и жагъуэ зэрыхъур куэдрэ къызыпхызыгъэIукIыу зэхэсха 
Бетрожь (ДзыхьмыщI) Жансурэт ЛутI и пхъум. Ди жагъуэ зэрыхъунщи, езы 
Жансурэт абы теухуа тхыгъэр газетым къытехуауэ илъагъуну къыхуихуакъым 
- гъатхэпэм и кIэм ар дунейм ехыжащ. Къытхуэнэжращи, дыгугъэнщ ТекIуэны-
гъэ Иныр къэхьыным зи гуащIэшхуэ хэзылъхьа, республикэм и хабзэхъумэ Iэ-
натIэр зэфIэувэным зи Iэужь къыхэзына ДзыхьмыщI Батыри тхыгъэм жэр-
дэмщIакIуэ хуэхъуа Жансурэти ар я псэхэм щхьэпэну», - жеIэ Мамхэгъ 
Астемыр.

Адыгэ джэгуакIуэшхуэ Агънокъуэ Ла-
шэ зэрыжиIауэ, «ЦIыхубзыр дунейм и 
дыгъэщ, и мазэщ, и нэхущ, щхьэгъусэмэ 
- гъащIэ гукъинэщ, анэмэ - дунейм и 
жылэщ». Лъэпкъ узэщIакIуэ цIэрыIуэм 
зи гугъу ищI бзылъхугъэхэмкIэ къулейщ 
ди щIыналъэр. Ди гуапэ зэрыхъущи, зи 
акъылымрэ зэфIэкIымрэ, гурылъ къаб-
зэхэмрэ жыджэрагъымрэ Хэкум, щалъ-
хуа щIыналъэм ехъулIэныгъэ къа-
хуэхьыным нэсу хуэзыгъэпсхэр мащIэ-
къым. Жэуаплыныгъэр куууэ зыхащIэу 
зи дунейр езыхьэкI, гъащIэр зэрызэхэт 
унэтIыныгъэ зэмылIэужьыгъуэхэу уна-
гъуэми, бын пIынми, лэжьыгъэ IэнатIэ-
ми, жылагъуэ Iуэхухэми я лъагапIэ 
куэдым нэсыфа апхуэдэ бзылъхугъэхэм 
ящыщщ КъБР-м щIыхь зиIэ и журна-
лист Джырандокъуэ (Дзыгъуанэ) Верэ 
Зэчий и пхъур. КIуэкIуэ Валерэ и цIэр 
зезыхьэ Къэбэрдей-Балъкъэр къэрал 
мэкъумэш университетым и редакцэ 
 къудамэм и унафэщI, «Известия КБГАУ 
им В. М. Кокова» щIэныгъэ-практикэ 
журналым, еджапIэ нэхъыщхьэм къы-
щыдэкIыу щыта япэ газетым, «Академи-
ческая жизнь» (иджы «Университетский 
вестник»), я редактор нэхъыщхьэ - 
мыхьэнэшхуэ зиIэ апхуэдэ къалэнхэмрэ 
къулыкъу лъагэхэмрэ къызыхуэтыншэу 
илъэс куэдкIэ ирихьэкIащ Джырандо-
къуэм. ЗэхэщIыкI куурэ щIэныгъэфIрэ 
бгъэдэлъу, дзыхь къыхуащIа сыт хуэдэ 
IэнатIэми щекIуэкI лэжьыгъэхэм я 
къызэгъэпэщакIуэ нэсу щыту, Верэ 
пщIэ рэ щIыхьрэ иIэу илъэс куэдкIэ 
хьэлэлу IэнатIэ зэмылIэужьыгъуэхэр 
ирихьэкIащ. Адыгэ бзылъхугъэ щып-
къэм пщэдей, накъыгъэм и 5-м, къы-
щалъхуа махуэр хуагъэлъапIэ. 

ЩIЫУЭПСЫМ, дунейм я щIэрэщIэгъуэ 
накъыгъэ мазэм халъхуа Верэ гъащIэм 
лъэ быдэкIэ хэту къекIуэкIащ. Ар ящыщщ 
Тхьэр къызэрыхуэупса акъыл жанагъыр, 
псэ къулеягъыр, зэхэщIыкI куур къызы-
хэкIа унагъуэм, зыщыщ лъэпкъым яхуэ-
фэщэным, зыпэрыт IэнатIэр егъэфIэ-
кIуэным, къэзыухъуреихь цIыхухэм я псэм 
дахагъэ къыщыгъэушыным хуэзыунэтI 
цIыхухэм. ЗыIэригъэхьа ехъулIэныгъэхэр, 
здынэсыфа лъагапIэхэр «къулыкъу дэ-
кIуеипIэу» зэи къилъытакъым Верэ. Ахэр 
бзылъхугъэ акъылыфIэм дапщэщи хуи-
гъэлэжьащ бгъэдэлъ зэчийм и лъэны-
къуэщIэхэр къызыкъуэхыным, дзыхь къы-
хуащIа лэжьыгъэм нэхъри зегъэужьыным. 

Зэрыхабзэщи, къызыхэкIа унагъуэм, са-
биигъуэм лъабжьэ щагъуэт цIыхум хэлъ 
хьэл-щэн нэхъыщхьэхэм ящыщхэм я нэ-
хъыбапIэм. Нарткъалэ жылэ дахэм, щэ-
хум, дапщэщи зэлъыIухам къыщыхъуащ 
Верэ. Набдзэгубдзаплъэу, жану, акъы-
лыфIэу къэтэджа хъыджэбз цIыкIур, езым 
зэрыжиIэжымкIэ, школым щыщIэтIыс-
хьэм ирихьэлIэу еджэкIэрэ тхэкIэрэ 
ищIэрт. А псори и фIыгъэт сабийм и 
гъэсэныгъэм гулъытэшхуэ хуэзыщIу щыта 
и анэ Кулидан. Апхуэдэу, щIэныгъэ зэгъэ-
гъуэтыным хуэпабгъэу, еджэн щIэзыдза 
пщащэ цIыкIум курыт школыр къиухащ 
нэхъыфI хэм ящыщу. Тхылъ еджэныр 
зыфIэфI, пэжырытхэм, псом хуэмыдэу 
урысыбзэм, и хабзэхэм хуэIэкIуэлъакIуэ 
Верэ япэ щIыкIэ корректору щылэжьащ 
Аруан щIыналъэм къыщыдэкI «Маяк» 
 газетым. А лъэхъэнэм абы и унафэщIу 
щыта ТIымыщ Тимур хъыджэбзым и лэ-
жьэкIэм набдзэгубдзаплъэу кIэлъы-
плъырт, хуэарэзыуэ щытхъу псалъэ куэди 
хужиIэрт, газет лэжьыгъэм, щэнхабзэм 
епха IэщIагъэ зригъэгъуэтыну тригъэ-
гушхуэу. 

- Си анэр Хэку зауэшхуэм ипэ ита 
илъэсхэм корректору щылэжьащ Налшык 
дэт тхылъ тедзапIэм, - игу къегъэкIыж 
Верэ. - Аруан районым къыщыдэкI «Маяк» 
газетым сыува нэужьщ къыщызгурыIуэ-
жар си анэм и лъэужьым сызэ рырикIуэр. 
ЩIэныгъэ нэхъыщхьэ зэгъэ гъуэтыным зи 
нэ къыхуикI си анэми район газетым и ре-
дактор нэхъыщхьэм и псалъэхэми къыс-

халъхьэ гушхуэныгъэри зы хъужри, сэ му-
рад сщIащ IэщIагъэм нэхъ куууэ сы-
хуеджэну. Си насыпу къызолъытэ гъа-
щIэм и гъуэгу зэхэгъэкIыпIэм сы щынэсым, 
апхуэдэ цIыху щыпкъэхэр чэнджэщэгъуу, 
гъуэгугъэлъагъуэу Тхьэшхуэм къызэры-
зитар. 

Апхуэдэуи хъуащ. И ныбжьэгъу 
хъыджэбзитI-щы и гъусэу Верэ Москва 
кIуащ, илъэситIкIэ редакцэм щылэжьа 
нэужь. Абы и дэфтэрхэр зрита Щэнха-
бзэмрэ гъуазджэмкIэ Москва къэрал уни-
верситетыр пщIэ зиIэ, щIэтIысхьэну хуей-
хэр бжыгъэншэ, ущIэхуэнуи мытынш 
еджапIэ нэхъыщхьэхэм ящыщу щытащ. 
Верэ пщащэ цIыкIум мыбдежми и насып 
къыщикIащ: адыгэ хъыджэбз акъылыфIэр 
лъэпощхьэпо хэмылъу пхыкIыфащ 
къызэрапщытэ зэрыщIэтIысхьэ экзамен-
хэм. Дзыгъуанэ Верэ Зэчий и пхъум и цIэ-
унэцIэри япэ иратхахэм ящыщу къихутащ 
студенту къащтахэм я спискэр зэрыту 
блыным къы фIадзэу щыта хъыбарегъа-
щIэ напэ кIуэцIым. Апхуэдэ насыпыр псом 
я щхьэу къызыщыхъуа хъыджэбзыр, шэч 
хэмылъу, игурэ и щхьэрэ зэтелъу еджэным 
пэры хьащ. Абы къыгурыIуэрт щалъхуа 
щIыналъэм щыпсэу и Iыхьлыхэр, къы-
зыхэкIа унагъуэмрэ газетым къыщы-
дэлэжьахэмрэ и хъыбарыфIрэ и ехъу-
лIэныгъэ лъагэхэмрэ къызэрыпэплъэр. 
Абыхэм я гу гъапIэхэр Верэ игъэщIэхъун-
кIи Iэмал иIэтэкъым. 

Москва къалэшхуэм зэрыщыIа илъэсхэр 
адыгэ пщащэм купщIэншэу игъэкIуа-
къым. Къэралым и щыхьэрыр Верэ хуэ-
хъуащ  гъуазджэм, литературэм, макъа-
мэм я дунейм хэзыша, абы щыгъуазэ 
хуэзыщIа  гъуазэ. Езым зэрыжиIэжымкIэ, 
мызэ-мытIэу Iэмалхэр къыхуихуащ ду-
нейпсо, къэралпсо цIэрыIуагъ зиIа 
усакIуэхэу Къэшэж Иннэ, Ахмадулинэ Бэл-
лэ, Рождественский Роберт, Вознесен-
ский Андрей, нэгъуэщI цIыху щэджащэ 
куэдми я пшыхьхэм хэтыну, абыхэм я гъа-
щIэм, творческэ гъуэгуанэм кIэлъыплъы-
ну. Студент гъащIэр щызу, апхуэдэ Iуэху-
гъуэ купщIафIэ куэдкIэ гъэнщIауэ 
езыхьэкIа пщащэм ехъулIэныгъэфIхэр 
щызыIэригъэхьэрт еджэнми къэхутэны-
гъэ лэжьыгъэхэми. А псори беигъэ лъа-
пIэу зригъэгъуэтауэ, Верэ фIы дыдэу къи-
ухащ университет цIэрыIуэр.

ЩIэныгъэ нэхъыщхьэрэ IэщIагъэ екIурэ 
зэзыгъэгъуэту щалъхуа щIыналъэм къэ-
кIуэжа Верэ РАН-м и Къэбэрдей-Балъ-
къэр щIэныгъэ центрым и унафэщI Иуан 
Пётр лэжьапIэ ирагъэблэгъауэ щытащ зи 

пашэ IэнатIэм епхауэ а лъэхъэнэм 
къызэIуахагъащIэ IуэхущIапIэщIэм - Ин-
форматикэмрэ щIыналъэ управленэмкIэ 
институтым. IуэхущIапIэм щIэныгъэ-тех-
никэ хъыбарымкIэ и къудамэм и пашэ 
 къулыкъур дзыхь зыхуащIа лэжьакIуэ 
IэкIуэлъакIуэм лъэкI къигъэнакъым и 
 къалэнхэр къызыхуэтыншэу, фIыщIэрэ 
щытхъурэ пылъу зэфIихынымкIэ. 

- ЩIэныгъэмрэ техникэмрэ хэпщIыкIыу 
зыщаужь лъэхъэнэт ар. Иуан Пётр и 
зэфIэкIымрэ щIэныгъэ куумрэ къахьауэ, 
щIыналъэм и мэкъумэш IэнатIэр автома-
тизацэр зи лъабжьэ лэжьэкIэщIэм хуа-
гъакIуэрт. Компьютерхэм иджырей теп-
лъэ екIур яIэтэкъым, ахэр шкафышхуэм 
ещхьт. АтIэми, мэкъумэш губгъуэхэм, гъа-
вэ хъумапIэхэм щекIуэкI лэ жьыгъэр он-
лайн щытыкIэм иту экра ным къызэрыри-
дзэр псоми тфIэтелъы джэт, - игу къе-
гъэкIыж Верэ. - А псоми дыщыгуфIыкIырт, 
ди Iуэхухэри нэхъри зэредгъэ фIэкIуэным 
дыхущIэкъурт зэрыIыгъыу, зэгурыIуэрэ 
зэдэIуэжу зэдэлажьэ ди гупыр. 

ЛIэщIыгъуэ блэкIам и 90 гъэхэм и 
пэщIэдзэм Джырандокъуэр ирагъэблэ-
гъащ Къэбэрдей-Балъкъэр къэрал мэкъу-
мэш академием. Абы и редакцэ къуда-
мэм, «Академическая жизнь» газетым я 
пашэу, «Известия КБГАУ им В. М. Кокова» 
щIэныгъэ-практикэ журналым и унафэ-
щIу щыту, Джырандокъуэм зэ фIэкIышхуэ 
ирихьэлIащ а еджапIэ нэхъыщхьэм и 
зыужьыныгъэм. КъБКъМУ-м и ректор 
Апажэ Аслъэн зэрыжиIэмкIэ, Верэ 
жыджэру зыдэлажьэр студент щIалэ-
гъуалэм я закъуэтэкъым, атIэ абы и нэIэм 
щIэтащ еджапIэ нэхъыщхьэм и 
 къу  дамэхэм ящыщу щIэныгъэмрэ къэ-
хутэныгъэмрэ епхахэр. 

- Университетым къыщыдэкI сыт хуэдэ 
тхылъри, ар методикэ чэнджэщхэр зэрыт 
пособие е диссертацэ ехьэжьа ирехъу - 
псори Джырандокъуэм и Iэ илъауэ жыпIэ 
хъунущ. Верэ хэплъэжауэ, къызыхуэ-
тыншэрэ зэпэщ хъуауэ, а псори къыте-
хуэрт ар зи пашэ щIэныгъэ журналым, - 
жеIэ еджапIэ нэхъыщхьэм и унафэщI 
еджагъэшхуэм. - Верэ и редакцэм щIэту 
илъэс зыбжанэкIэ дунейм къытехьащ 
«Седьмой регион (наука и практика)» 
щIэныгъэ-къэхутэныгъэ лэжьыгъэр щы-
зэ хуэхьэса къыдэкIыгъуэхэр. 

А псоми къадэкIуэу, Джырандокъуэ 
Верэ а илъэсхэм Москва, Дон Iус Ростов 
къалэхэм къыщыдигъэкIащ и редакцэм 
щIэт тхылъ купщIафIэхэр. «Урысейм и гео-
графие зэгухьэныгъэм» Къэбэрдей- 

Балъкъэрым щиIэ къудамэм иригъэкIуэкI 
лэжьыгъэхэм ноби жыджэру хэт адыгэ 
бзылъхугъэ щыпкъэм и къалэмыпэм 
къыпыкIащ щIэныгъэ тхыгъэ куэд, тхылъ 
щхьэхуэ зыбжанэ. 

Дзыхь къыхуащIа IэнатIэ псоми ехъу-
лIэныгъэфIхэр щызыIэригъэхьэу, лэжьы-
гъэмкIэ жэуаплыныгъэ лъагэ зыхищIэу 
пэрытащ Джырандокъуэр. А псэ хьэлэл 
лэжьыгъэр гулъытэншэ хъуакъым, дауи. 
Верэ къыхуагъэфэщащ щIыхьыцIэхэр, 
къратащ дамыгъэ лъапIэхэр, щытхъу, 
фIыщIэ тхылъ бжыгъэншэхэр. Апхуэдэ 
къэрал, жылагъуэ пщIэ лъагэр къыпэ-
кIуащ адыгэ бзылъхугъэ щэджащэм 
бгъэдэлъ зэфIэкI лъагэмрэ щIэныгъэ 
 куумрэ, зэхэщIыкIымрэ цIыхугъэмрэ. Абы 
и цIэр фIыкIэ къраIуэ къыдэлэжьахэм, 
зыхэта студентхэм, ныбжьэгъуфIу иIэхэм. 

Сыт хуэдэ зэмани Верэ и щIыбагъ 
къыдэтщ, щIэгъэкъуэныфIу, чэнджэ-
щэгъу Iущу ноби иIэщ и щхьэгъусэ Джы-
рандокъуэ Михаил. Республикэм и щэнха-
бзэм зегъэужьыным хэлъхьэныгъэшхуэ 
хуэ зыщIа IэщIагъэлIхэм ящыщщ ар, УФ-
мрэ КъБР-мрэ щэнхабзэмкIэ щIыхь зиIэ я 
лэжьакIуэщ, тхыдэ щIэныгъэхэм я канди-
датщ. Верэ и насып къихьа фIыгъуэхэм 
ящыщщ Михаилрэ абырэ я унагъуэ дахэр, 
я бынхэу Русланрэ Заремэрэ, абыхэм 
к ъащIэувэ нэ фыгъуэ зытрамыгъаплъэ 
щIэблэр. «Унагъуэм илъ насыпыр щхьэ-
гъусэхэм зэдахъумэмэ, кIыхь мэхъу», - 
жыхуаIэр щынэрылъагъущ Джырандо-
къуэхэ Михаилрэ Верэрэ я деж. Лъэпкъ 
гъэсэныгъэ екIу, щIэныгъэфIрэ IэщIагъэ 
екIурэ зрагъэгъуэта абыхэм нобэ нэ-
хъыжьхэм я лъэр жан ящI, я ехъулIэны-
гъэхэмкIэ ягъэгуфIэ, ягъэгушхуэ. Джы-
рандокъуэхэ я ныбжьыщIэхэм я щапхъэщ 
икIи я гъащIэ гъуазэщ я адэшхуэ-анэшхуэ 
цIэрыIуэм я гъащIэ дахэр. 

Джырандокъуэ Верэ Зэчий и пхъум, 
лэжьакIуэ IэкIуэлъакIуэм, щIалэгъуалэм я 
унэтIакIуэм, щхьэгъусэ пэжым, анэ гума-
щIэм, анэшхуэ IэфIым, къыщалъхуа ма-
хуэм хуэгъэзауэ хуаIэтыну хъуэхъухэм 
дэри дыхоувэ. Узыншэу, и пщIэмрэ и нэ-
мысымрэ лъагэу, и щхьэгъусэмрэ езымрэ 
зэкIэрымыхуу, я бынхэм я насыпым 
хэплъэу куэдрэ псэуну дыхуохъуахъуэ. Ми-
хаилрэ Верэрэ Тхьэшхуэр къазэры хуэупса 
насып Iыхьэр мыкIуэщIу, абы къипих 
нурыр къепщIэкIа я быным, абыхэм я 
щIэблэм ятридзэрэ я гъуэгур къахуи-
гъэнэхуу дунейм бэрэ тетыну ди гуапэщ. 

ЖЫЛАСЭ  Маритэ.

Насып  Iыхьэ

Урысейм МафIэсым пэщIэтынымкIэ и къулыкъур къызэрызэрагъэпэщрэ 
илъэс 375-рэ ирикъуащ мэлыжьыхьым и 30-м. 

А МАХУЭМ, Къэбэрдей-Балъкъэрым МафIэсым пэщIэтынымкIэ и IуэхущIапIэр 
къызэрызэрагъэпэщрэ илъэси 190-рэ зэрырикъум теухуа махуэшхуэ зэхыхьэ 
щекIуэкIащ Налшык къалэм. 

Iуэху гуапэм хэтащ Урысей МЧС-м и Управленэ нэхъыщхьэу КъБР-м щыIэм, 
Къэбэрдей-Балъкъэрым мафIэсым пэщIэт-къегъэлакIуэ и къулыкъущIапIэм я 
гупыр, IэнатIэм и ветеранхэр, кърагъэблэгъа хьэщIэхэр. 

Махуэшхуэ зэIущIэр къызэIуихри, щIыналъэ МЧС-м и унафэщI Надежин Михаил 
пщIэ яхуищIащ ветеранхэм икIи узыншагъэ быдэ яIэну ехъуэхъуащ. Абы фIыщIэ 
яхуищIащ лэжьыгъэм пэрыт IэщIагъэлIхэм, республикэм щыпсэухэм я шына-
гъуэншагъэм зэрытелажьэм папщIэ, я мурадыфIхэр нахуапIэ яхуэхъунуи ехъуэ-
хъуащ. 

БАХЪСЭН  Азэмэт.

Къэбэрдей-Балъкъэрым и цIыхубэ усакIуэ, 
Социалист Лэжьыгъэм и ЛIыхъужь КIыщо-
къуэ Алим къызэралъхурэ илъэси 100 зэрыри-
къур гъэлъэпIэным хуагъэхьэзыра Iуэху-
гъуэхэм хыхьэу, 2014 гъэм Шэджэм и псы-
хъуащхьэхэм къащхьэщыт бгыхэм ящыщ зым 
хэкулIым и цIэр фIащащ.

ЗИ ГУГЪУ ящIа махуэм и пщэдджыжьыпэм 
къригъэжьа уэшхышхуэу увыIэжыкIэ зымы-
щIэмкIэ къуршым дэкIынухэр дагъэунэху фIэ-
кIа пщIэнтэкъым, апхуэдизу уэру икIи щIыIэбжьу 
абы зыкъыттриуфэнщIати, а зэщымыщхъуны-
гъэм ерыщ нэхъри дызэрищIыр имыщIэ хуэдэ. 

Къэбэрдей-Балъкъэрым цIэ имыIуэу ит Iуащ-
хьэхэм ящыщ зым тхакIуэ щэджащэм и цIэр 
фIе гъэщыным хузэщIагъэуIуа гупыр зи лъащIэр 
лъагэ машинэ лъэщхэм «дагъэшэсри», КIыщо-
къуэ Алим и фэеплъу удз гъэгъахэр абы ипэкIэ 
здыщедгъэтIылъэхам бгырыкIуэхэр дыкъы Iу-
кIащ. 

Япэу дыкъыщыувыIар Шэджэм тIуащIэм зы-
къыщызэIуихым деж щыс Лашынкъей къуа-
жэрщ. Абдежым зекIуэ зэдытехьахэм зыкъы-
щытпщытэжащ, КъБР-м Спортымрэ туризмэм-
кIэ и министерствэмрэ Къэбэрдей Адыгэ Ха -
сэм рэ я ахъшэкIэ махуитIкIэ дызыхурикъуну 
тху  зэрагъэпэща ерыскъыпхъэр дызэрыс ма-
шинэхэм я гупкIэхэм идгъэзэгъащ. 

«Адыгэ псалъэ» газетым и цIэкIэ гъуэгу тра-
гъэхьа си лэжьэгъу икIи абы къыдэкIуэуи 
 КъБКъУ-м филологиемкIэ и факультетым и ме-
тод центрым и унафэщI Щоджэн Iэминатрэ сэрэ 
къытхуагъэфэща машинэм къыддисащ теле-
виденэм и оператор Уэрэзей Тимуррэ Къэбэр-
дей-Балъкъэр къэрал университетым филоло-
гиемкIэ и  факультетым балъкъэр щэнхабзэмкIэ 
и центрым и лэжьакIуэ Аттоевэ Лейларэ. Губла-
щхьэдэсыр Шэджэм куейм къэхъукъащIэ шы-
нагъуэхэмкIэ и IуэхущIапIэм и къудамэм и уна-
фэщI Макитов Омарт. А махуэм дыщепсыха 
«Башиль» альплагерым дыIулъэда иужькIи, 
 дыкъыщыхута щIыпIэм нэхъ псынщIэу дыхэзэ-
гъэнымкIэ хуабжьу къытхуэщхьэпащ. Омар 
пщыхьэщхьэхуекIуэу абы дыкъыдишри, Iэгъуэб-
лагъэр къыдигъэплъыхьащ, хуэм-хуэмурэ нэхъ-
ри дришажьэри, къыкIэлъыкIуэ махуэм дызри-
кIуэну гъуэгуанэм дыхигъэгъуэзащ. 

А пщыхьэщхьэм, дэ, бгым дэкIынухэм, дызы-
гъэгушхуэ икIи къытщIэлъым теухуауэ жэуап-
лыныгъэ зыхыдэзыгъащIэ псалъэмакъ щхьэ пэ 
зэхыдагъэхащ КъБР-м спортымрэ туризмэмкIэ 
и министрым и къуэдзэу а зэманым лэжьа Ма-
мхэгъ Хьэчим, альпинист цIэрыIуэ, Эверест 
бгым тIэунейрэ дэкIа Ольмезов Абдулхьэлым, 
Налшык къалэ администрацэм и Iэтащхьэм и 
къуэдзэу а лъэхъэнэм щыта, бгырыкIуэным куэд 
щIауэ дихьэх, ди гъусэу ныддежьа Жанатаев 
Сэлим сымэ, нэгъуэщIхэми.

Къыхэгъэщыпхъэщ, дыкъыщыщIидза «Ба-
шиль» IуэхущIапIэм и унафэщI Къумыкъу Хьэ-
сэн гуапэу къызэрытIущIари. Абы хузэфIэкI къи-
гъэнакъым и IэмыщIэ илъ зыгъэпсэхупIэм къы-
щыхута дэтхэнэри зыхуей хуэгъэза зэрыхъуным 
ехьэлIауэ: пщэдджыжьым къешха уэшхышхуэм 
дызэриуфэнщIар къыщищIэм, пщIантIэм дэт 
жьэгум мафIэ тхузэщIищIэжри, пхъэуэ дызы-
хурикъунумкIэ дыкъызэригъэпэщащ, жэщым 
ды зытелъын тепIэнщIэлъын къытхуригъэгуэ-
шащ, шей дызэрефэну шейныч нэгъунэ къыди-
тащ, езыри гуфIэжу а пщыхьэщхьэм къыддбгъэ-
дэсащ. 

ЕтIуанэ махуэм, пщэдджыжьыпэу, сыхьэтыр 
6-м, бгым дэкIыну гупыр альплагерым ды-
къыдэкIащ. Жэщым къытрищIа уэсэпсыр ап-
хуэдизкIэ уэрти, сыхьэт ныкъуэ нэхъ дэмыкIыу 
удзу дызыпхрыкIым ди лъэгуажьащхьэхэм 
 къащхьэпрыкIыжу псыфыбзэ дищIащ. АфIэкIа 
хэмылъу дэ зыхэтщIащ дызытехьа гъуэгуанэр 
зэрымытынш дыдэр, абы ипэ къихуэ пщы хьэщ-
хьэм дамыгъэгужьея щхьэкIэ. Ауэ мып хуэдэ 
зекIуэ утехьауэ ухущIегъуэж хъурэт?! Зыкъызощ-

тэжри, сыкъикIуэтыжын дэнэ къэна, дапхуэ-дэу 
сщIыми, дызыхуэкIуэм и щхьэм сыдэкIын зэ-
рыхуейм зы меданкIи сахутегупсысыкIакъым. 

Ди гупзэхэшэ нэхъыщхьэр Ольмезов Абдул-
хьэлымти, абы и жыIэм адрейхэр еувалIэрт. 
Пэжщ, гуп щхьэхуэ зыкъытхэзыщIыкIахэри щы-
Iащ. Абы хэта цIыхуищыр къыхаха гъуэгуанэм 
зэрыпэлъэщыну щIыкIэр мыдрейхэм къыт-
хуэмыщIэу, зыкъомрэ тфIэгъэщIэгъуэну да-
кIэлъыплъащ. ИкIи, икIэм-икIэжым, къыдгуры-
Iуащ ахэр зэрыщыуар: зызрапщыта джабэ нэ-
кIум удэкIуеифынкIэ Iэмал иIэтэкъым, укърех ы-
жын фIэкIа. 

Мыдрейхэм пашэ тхуэхъуа альпинист цIэры-
Iуэм нэмыщI, ищхьэкIэ къызэрыхэдгъэщащи, 
бгыхэм фIыуэ хэзагъэ Жанатаев Сэлими 
тщIыгъу ти, абыи лъэкI къигъэнакъым лъагъуэ 
зэгъ хэр къыхэтхынымкIэ. ГъэщIэгъуэнщ, ауэ 
гъуэгуа нэу дызыпхрыкIым зэми удз Iув зэIыпщIы-
кIыгъуей зыкъищIырт, зэми мывэ дзакIэ пхыкIы-
гъуейуэ зыкъызэблихъурт, мывэ кIэщхъым ди 
лъэ бакъуэхэр «щигъэкIащхъи» къэхъурт…

ЗэрыгурыIуэгъуэщи, дыкъызыдэкIа къуэ-
ладжэм дыкIуэтэху нэхъри нэхъ лъагэжу дыщ-
хьэ щызыIэтыкI гъуэгуанэ къуейщIейм щIэх-щIэ-
хыурэ дыкъыщымыувыIэн тлъэкIакъым. ИкIи 
бгыуэ дызыхуэкIуэм ищхьэхэм дыщынэсыпэм, 
апхуэдизкIэ дезэшати, «хьэлъакъуиплI нэхъ 
хэмызэгъэну пIэрэ мыбы» жысIэу, Щоджэн Iэ-
минат зыщыхуэзгъазэм, тIури дыкъыщиудурэ 
дыдыхьэшхырт. Къыхэгъэщыпхъэщ, мы гъуэгуа-
нэм и кIыхьагъкIэ гушыIэмрэ сэмэркъо дахэмрэ 
дызэрыщымыщIари. 

Альпинистрэ щIыпIаплъэ къызэрыгуэкIыу 
зэхэша хъуа ди гупым дызыхуэкIуэ бгым, шыхэр 
къэдгъэсэбэпурэ, дэтхащ КIыщокъуэ Алим и 
сурэту мраморым къыхаIущIыкIамрэ Iуэхум 
ехьэлIа тхыгъэ кIэщIрэ зытет фэеплъ пхъэбгъур. 
Ар ирагъэщIащ Къэбэрдей Адыгэ Хасэм и жэр-
дэмкIэ. КъинэмыщIауэ, дэ тIыгъащ Урысей Фе-
дерацэмрэ Къэбэрдей-Балъкъэрымрэ я ныпхэр. 

Къуршыщхьэм дыщынэсым, абдежым щы-          
зэтетлъхьа мывэ дзакIэ «кIэдахъуэм» фэеплъ 
пхъэбгъур, зэрыхъукIэ, щыкIэщIэдгъэ бы-
дыхьащ, къинэмыщIауэ, усакIуэшхуэм и цIэр 
дяпэкIэ зезыхьэну Iуащхьэм дэкIа гупым тщыщ 
дэтхэнэми ди цIэ-унэцIэхэр зытетха тхылъымкIэ 
кIапэр пластмассым къыхэщIыкIа псылъэ 
нэщIым итлъхьащ. 

Бгыщхьэр къэзыгъэIурыщIэу, гуфIэгъуэм 
зэщIибла гупым тщыгъупщэжами ярейт ди 
Iэпкъ лъэпкъым и зы дэтхэнэ Iыхьэми лъэкI къа-
мыгъанэу мы щIыпIэм дыкъызэрахьэсам гугъу-
ехьу пылъар зыхуэдизыр. Ешым дызэхиукIами, 
щыгум дызэрихьам мыхьэнэуэ иIэм и инагъри 
псэкIэ зыхэтщIэрт.

Къехыжыным зыхуэбгъэгуващэ зэрымыхъу-
нур ищIэжырти, гъуэгугъуазэм псынщIэу зыкъы-
дигъэщIэжащ: зыкъызэщIыдигъэкъуэжри Iуащ-
хьэ лъабжьэм дыхуезышэхыжыну лъагъуэм 
дыт ришащ. 

Мыр дыкъызэрыдэкIуеяр аратэкъым, гуп нэ-
хъыщхьэм къыттепщIыкIыу лъэныкъуэкIэ езы-
IуэнтIэкIа цIыхуищыр бгым зэрыдэкIуеину я 
 гугъа, мывэжькIэ зэщIэбла джабэжь задэрат. 
Ольмезовым зэрыжиIэмкIэ, уридэкIуеину 
 къуейщIейми, урехыжыну нэхъ зэгът икIи нэхъ 
псынщIэу Iуащхьэ лъабжьэм унигъэсыжынут. 
Апхуэдэуи хъуащ: зы сыхьэт нэблагъэкIэ Iэжьэм 
дисым хуэдэу мывэхэр къыткIэрыщэщу зы-
къедгъэщэтэхыурэ, зэрыхъуари-зэрыщIари 
къыд гурымыIуэ щIыкIэ, дызэрыдэкIуеям нэхъ-
рэ куэдкIэ нэхъ псынщIэу къыр лъагэм и лъаб-
жьэм дыкъыщIэхутащ.

Къэнэжар тIэкIу-тIэкIуурэ мыдрей джабэжь 
нэкIухэм зыкъегъэкIуэтэхыжыныр арати, зызэ-
пытлъэф-зызэпытлъэфыжми, абыи дехъулIащ 
икIи бгым дэкIа псори дызэкIэрымыхуу сыхьэ-
тыр 17-м «Башиль» альплагерым дыкъекIуэлIэ-
жащ.

Тхыгъэри  сурэтри
КЪУМАХУЭ  Аслъэн  ейщ. 

ЛIыфIым и Iэужьхэр, къызыхэкIам хуэфащэм и шыфэлIы-
фэр пIуэтэну сытым дежи гуапэщ. Мы тхыгъэр зытеухуа 
лъэпкъылI нэс КIэрмыт Мухьдин адыгэ дунейм фIыуэ къыща-
цIыху. Ар илъэс куэдкIэ хьэрычэт, жылагъуэ, псапэ зыпылъ 
Iуэхухэм пэрытащ, Адыгэ Республикэм и Къэралыгъуэ Совет - 
Хасэм и зэхыхьэгъуищым я депутату щытащ, Сочэ къулыкъу 
лъагэхэр щиIыгъащ, иджыпстуи хьэрычэт Iуэхум хэтщ… Сыт 
хуэдэ IэнатIэ пэрытами, зэи зэпымыууэ ветеран, ныбжьыщIэ 
зэгухьэныгъэхэм, сымаджэщхэм, еджапIэхэм, сабий гъэса-
пIэхэм дэIэпыкъуэгъу яхуэхъуу, щIэныгъэм, гъэсэныгъэм, щэн-
хабзэм, спортым епха проектхэр гъэзэщIа хъуным и гуащIэ, 
мылъку, зэфIэкI хилъхьэу щытщ. 

«ШАПСУГИЯ» газетым и редактор нэхъыщхьэ Ныбэ Анзор къы-
зэ рытхуитхымкIэ, 2004 гъэм Мухьдин «Нэху» сабий къэфакIуэ ан-
самблыр Адыгейм щыIэ Энэм жылэм щызэхишат. Лъэпкъ зэ мы-
лIэужьыгъуэхэм къахэкIа щIалэхэмрэ пщащэхэмрэ адыгэ къа-
фэхэр зэрызэрагъащIэм и мызакъуэу, тхыдэм, бзэм, щэнхабзэм 
щагъэгъуазэрт. КIэрмыт Мухьдин къызэригъэпэща къэфакIуэ 
гупыр Тыркум, Сирием, Иорданием щыIащ, ахэр зылъагъу ди 
лъэп къэгъухэм я гур къыдрашейуэ. 

Къэрал къулыкъум щыпэрыта зэманми мащIэкъым ищIар. 
Краснодар крайм Къэрал кIуэцI политикэмкIэ и департаментым и 
унафэщIым и къуэдзэу, итIанэ Сочэ и вице-мэру щыщытам лъэпкъ 
зэгурыIуэныгъэмрэ зэныбжьэгъугъэмрэ гъэбыдэным и Iыхьэ 
хилъ хьащ. А псор гулъытэншэу къэнакъым, абы къыхуагъэфэ-
щащ Краснодар крайм и администрацэм и ЩIыхь тхылъхэр, «Ку-
баным и зыужьыныгъэм хэлъхьэныгъэшхуэ зэрыхуищIам папщIэ» 
медалым и III  нагъыщэр, «Сочэ къалэм и жылагъуэ, политикэ гъ-
ащIэм зэрыхэлIыфIыхьам папщIэ», «ЩIыхьрэ щытхъурэ» жыхуиIэ 
дамыгъэхэр. Ауэ езы ди лъэпкъэгъум дежкIэ нэхъыщхьэр лъэпкъ 
зэмылIэужьыгъуэхэм къахэкIа цIыхухэр къызэрыхуэарэзыращ. 

- ЦIыхур къыщалъхуа лъахэм и цIэр фIыкIэ зэригъэIуным, къы-
зы хэкIа лъэпкъым и тхыдэр нэхъыбэм зэраригъэщIэным иужь 
итын хуейщ, - жеIэ «Синдика» холдингым и вице-президент КIэр-
мыт  Му хь  дин. - ЛIакъуэхэм, лъэпкъхэм, унагъуэхэм ягъэхъахэр, 
ябгъэ дэлъа зэфIэкIыр, ехъулIэныгъэхэр блэкIам дахэу къыхэнэн 
хуейщ. ЛIэужьхэм зэпхыныгъэ быдэ яIэн, нэхъыжьхэм я дерсхэр, 
акъы лы фIагъымрэ жанагъымрэ, гъащIэм зэрыхуэIущыр къыдэ-
кIуэ тей щIэблэм хэплъхьэфыныр насыпышхуэщ. 

БлэкIа илъэсхэм къриубыдэу, Мухьдин Урысейм и хэгъэгухэмрэ 
хамэ къэралхэмрэ къызэхикIухькIэрэ зыщыщ лъэпкъым и лъапсэр 
къыщежьэр, къикIуа гъуэгур и пэм къыщыщIэдзауэ и кIэм нэс зри-
гъэщIащ. Ноби а Iуэхум пещэ.

- Си анэр къызыхэкIа лъэпкъыр Щоджэикъуэ къуажэм щыщт, - 
жеIэ абы. - Си анэм и адэм и адэжу АщIэгъу ГъущIыпсэ илъэс 
пшIыкIутI и ныбжьу и адэ Тэйхьачэм и гъусэу Тыркум Iэпхъуэн хуей 
хъуащ. Абы щыгъуэм Кавказ зауэр екIуэкIырт. Зы зэман гуэркIэ 
Истамбыл дэсащ. Хамэ хэгъэгум адыгэхэм псэупIэ тынш щагъуэ-
такъым, ауэ Уэсмэн пащтыхьыгъуэм къихъумэну щыгугъа ди 
лъэпкъэгъу цIыхуищэ бжыгъэхэм ящыщу Кавказым къагъэзэжын 
зылъэкIар закъуэтIакъуэщ. Абыхэм къахэхуащ ГъущIыпси. Ар абы 
къызэрехъулIар иджыри къыздэсым зыми ищIэркъым. АщIэгъу 
лъэпкъым щыщу унагъуэ зыбжанэ Тыркум къинэгъащ. Самсун 
пэмыжыжьэу щыт Кавак къалэм ди Iыхьлы куэд щопсэу нобэ. 

Кавказ зауэр щиухым, Мухьдин и анэм и адэшхуэ АщIэгъу Пэ-
задэ хы ФIыцIэ Iуфэм шапсыгъ унагъуэ пщIыкIущ и гъусэу Iу тIыс-
хьащ, АфIыпсыпэ къуажэри ягъэпсащ. 1928 гъэм Пэзадэ Шахэпэ 
жылэ цIыкIум унэ къыщищэхугъащ. 

Илъэсищ дэкIри, АщIэгъу Пэзадэ политикэ залымыгъэм хэхуащ. 
Абы сабий пщIыкIуз - щIалиблрэ пщащиплIрэ - иIащ. Абыхэм ящы-
щу Хьисэ, Сулеймэн, Долэт сымэ щIэныгъэ нэхъыщхьэ зрагъэ-
гъуэтащ, зэманым декIуу псэуащ. Псалъэм къыдэкIуэу жыпIэмэ, 
АщIэгъу Хьисэ - Адыгэ автоном хэкум и япэ прокурорхэм, Сулей-
мэн - Адыгейм комсомолыр япэу щызэфIэзыгъэувахэм, Долэт хэ-
кум и япэ хирургхэм ящыщщ. Абыхэм къащIэхъуахэри республи-
кэм пщIэ къыщыхуащIу исахэм яхэтщ, - жеIэ Мухьдин.

ХэкулI нэсыр и адэм и лъэныкъуэкIэ, Сочэ епхащ. ПсыфIыпэ 
райо ным ит «Чемитоквадже» поселокыр адыгэ псэупIэу тхыдэм 
къыхэнэжахэм ящыщщ, «КIэрмытхэ я псэупIэ» къикIыу аращ. Пса-
лъэм папщIэ, Тэхъутэмыкъуей районымрэ Энэм жы лэмрэ я меди-
цинэ IэнатIэм зиужьыным хэлъхьэныгъэшхуэ хуи щIащ АщIэгъу  
Сулеймэн ипхъу, Мухьдин и анэ Нуриет. Ар УФ-м щIыхь зиIэ и доху-
тырщ, РСФСР-м узыншагъэр хъумэнымкIэ и отличникщ, АР-м 
узыншагъэр хъумэнымкIэ щIыхь зиIэ и лэжьакIуэщ. 

Къыхэбгъэщмэ, КIэрмытхэрэ АщIэгъухэрэ жылагъуэ лэ жьа-
кIуэхэу, щIэныгъэлIхэу, дохутырхэу, егъэджакIуэхэу, хьэры чэ-
тыщIэхэу, спортсменхэу, щэнхабзэм и лэжьакIуэу къахэкIар куэдщ, 
фIырэ дахэкIэ зи цIэ Iуахэр, цIыхухэм ягу къинахэр я мащIэкъым. 

Абыхэм ящыщщ сыт и лъэныкъуэкIи щапхъэ зытепх хъун, уна-
гъуэ дахэ зиIэ, зэфIэкI лъагэхэмрэ IуэхущIафэ щхьэпэхэмкIэ 
цIэрыIуэ, зы лъэпкъым и зыужьыныгъэм хэлъхьэныгъэ ин хуэзыщI 
КIэрмыт Мухьдини. Абы щIалитI иIэщ, езым ещхьу хэкупсэу игъэ-
сауэ, яхузэфIэкIыр ялэжьу. Мухьдин хуэдэхэрщ лъэпкъым и пщIэр 
къэзыIэтри, хэкур зыгъэлъапIэри. Апхуэдэхэр щыIэху адыгэри 
псэунущ. 

НЭЩIЭПЫДЖЭ  Замирэ,
Адыгэ Республикэм щIыхь зиIэ и журналист. 

КIыщокъуэм и Iуащхьэ

Лъэпкъым и къуэ пэж

Псалъэзэблэдз

Зыгъэхьэзырар
НЭЩIЭПЫДЖЭ Замирэщ

Шхыныгъуэ

Псалъэ  пэжхэр

МЭЛЫЖЬЫХЬЫМ И 27-М ДИ ГАЗЕТЫМ ТЕТА ПСАЛЪЭЗЭБЛЭДЗЫМ
И ЖЭУАПХЭР:

   ЕкIуэкIыу: 6. Хьэжы. 7. ЖеIэ. 8. Вакъэ. 9. Мыщэ. 10. Мэхъу. 12. Телъхьэ. 
13. Мыдэф. 14. ШкIэ. 16. Къихьа. 19. МалIэ. 21. Шынэ. 22. ФIыуэ.
   Къехыу: 1. Гъэва. 2. Быдэ. 3. Псалъэ. 4. Бжэм. 5. ИIэщ. 10. Мэш. 11. Хъу-
мэ. 15. КIыхьыр. 17. Илъыр. 18. Анэр. 19. МафIэ. 20. ЛIыуэ.

ЦIыхушхуэхэм 
я гупсысэхэр

Дыщэ лъэнкIэпс, уэсэпс 
хэмыхьэ. 

Къуажэ ив нэхърэ - къуажэ и 
благъэ. 

Дунейр бжьакъуэпэкIэ зэредзэ. 
Зи нэгу къабзэм игури къаб-

зэщ. 
Нэм пэжыжьэми, гум пэбла-

гъэщ. 
Къуаргърэ пэт, и шырым «хужь 

цIыкIукIэ» йоджэ.
Зи ныбэр зи IэфIылъэм и гур и 

лъэмыжщ. 
Дыщ мэжаджэ IэфIщ. 
Дыжэф пцIанэ хъуркъым. 

Адыгэхэмрэ нэгъуейхэмрэ яку 
дэлъа зэхущытыкIэр фIы ды дэу 
итхыжащ Тыркум и къэ хутакIуэ-
зыплъыхьакIуэ, тхыдэтх Челеби 
Эвлие. Абы и лэ жьыгъэхэм фIы 
дыдэу щыгъуазэу щытащ фило-
логие щIэныгъэхэмкIэ канди-
дат Темыр Рае. Мы тхыгъэр гъэ  -
кIэщIауэ къыхэтхащ тырку щIэ-
ныгъэлIым теухуауэ Рае къы -
зэринэкIа лэжьыгъэм. Псалъэм 
къыдэкIуэу жытIэнщи, и анэр 
абхъазым зэрыщыщыр ара-
гъэнт мы щIыналъэмрэ абы 
щыпсэухэмрэ зыщигъэгъуэ зэ -
ным и зы щхьэусыгъуэ хъуар.

Челеби Эвлиерэ щIы гъуа гу-
пымрэ адыгэ щIыналъэр хы 
ФIыцIэ Iуфэм къыщыщIэдза-
уэ Псыжь и къежьапIэмкIэ 
къыдэкIуейурэ Кавказым щып-
сэу лъэпкъхэм (адыгэ лIакъуэ-
хэм) я псэукIэм, цIыхухэм я 
 зэ ху щытыкIэм, хабзэу зэра-
хьэм зыщагъэгъуазэурэ, я гъу-
нэгъу лъэпкъхэр зыхуэдэхэр, а 
лъэпкъхэр зэзышалIэ Iуэхугъуэ-
хэр, зэпэIэщIэ зыщIхэр ятхыжу 
1666 гъэм щыхьэщIащ.

Челеби къызэриIуатэм-
кIэ, Му  хьэ мэд-Джэрий адыгэ                           
лIакъуэ «шегаке» фIэщыгъэцIэр 
зе  зы хьэм малъхъэ яхуэхъуа-
уэ, пэрыуэгъу имыIэжу щы-                      
хуей щIыпIэм и пщыIэр щигъэу-
ву ягъэпсэурт. Абы нэмыщIу Че-
леби наIуэ къытщещI Адагум 
псыр хы ФIыцIэм щыхэхуэжым 
адыгэ лъэпкъыжьым и щIына-
лъэ «Черкесстан»-р къызэ ры-
щы щIидзэр. Къэ хутакIуэм IупщIу 
къретхэкI Кавказ Ищхъэрэм 
щыпсэу адыгэ лIакъуэхэр, ахэр 
щIыпIэ здэщысхэр. Челеби къри-
тхэкIа адыгэ лIакъуэхэм я нэ-
хъыбэм я фIэщыгъэцIэхэр къэ-
науэ ноби щыIэщ: бжьэдыгъу, 
хьэ тыкъуей, адамей, махъуэш, 
нэгъуэщIхэри.

ЛIакъуэцIэхэм нэмыщIу, Челе-
би къретхэкI псыхэм я фIэщы-
гъэ цIэри, уеблэмэ къыхегъэщ 
«Псенэф» фIэщыгъэцIэр зе-
зыхьэм нэгъуейхэр «Карасу»-
кIэ зэреджэр. АдэкIэ къребжэкI 
«Гиа га», «Уль», «Лаба», «Се-      
раль», «Уарп», «Кубань», «Те-
гень», «Энджик», «Биююк-Эн-
джик», нэ гъуэщI псыхэр.

1666 гъэм къэхутакIуэ Челе-
би Адыгэ Хэкум щыщыхьэщIам 
илъэгъуахэр, къанэ щымыIэу, 
 нэхъ тэмэму жытIэнщи, ады-
гэщIым и гъунапкъэхэр, щыпсэу 
лIакъуэхэр, псыхэм я фIэщыгъэ-
цIэхэр къритхэкIащ…

ЕкIуэкIыу: 1. ЦIыхум и Iэпкълъэпкъ зэрытыпIэхэр 
зэры зыгъэIыгъ, къупщхьэмрэ лымрэ зэпызыщIэ. 4. 
Къэрэшей-Шэрджэсым, Адыгейм я щIыналъэхэм 
щежэх псы. 7. Пхъэ кIапэ. 8. Зеиншэ. 11. Егъэле-
яуэ дунейр щыщIыIэ. 12. Ди республикэм къакIуэ 
хьэщIэхэм ящыщ зыкъомым жаIэ: «Фи щIыпIэр 
… щIыналъэщ». 15. Уеплъмэ, …, уеджэмэ, дэгу. 16. 
Дзыгъуэм кIэ къыхуэзыгъакIуэ псэущхьэ дахэ цIыкIу. 
18. «Уэзы… » - адыгэ уэ  рэдыжь. 22. Iэщым я щIыма-
хуэ шхын. 24. Пасэрей Iэщэ зэ рыпыджэ. 26. ПхъащIэ 
Iэмэпсымэ. 27. Нартхэм я ныкъуэ къуэгъу лъэпкъ. 28. 
IэмыкIуэлъэмыкIуэ.

Къехыу: 1. Щыгъын лэжьа е цIырхъ хъуа бжыхь. 
2. Бахъсэн щIыналъэм щыщ гъавэгъэкI, Социа-
лист Лэжьыгъэм и ЛIы хъужь … Iэхьед. 3. ЦIыху 
мыхьэнэншэхэм щхьэкIэ жаIэ: «Ар ... фIыцIэжь и уа-
сэкъым». 5. Къамэ Iэпщэр зэрагъэщIэра щIэ. 6. ЦIыху 
псэлъэгъуей. 9. Бажэм е дыгъужьым и хэ щIапIэ. 10. 
Купкъ зэрылъ пхъэщхьэмыщхьэ цIыкIу. 12. … лъа-
къуэ шкIэ иукIрэ? 13. Дыгъэ … е вагъуэ … 14. Адыгэ 
уэрэджыIакIуэ, Урысей Федерацэм и цIыхубэ ар-
тист. 17. КъурIэн цIыкIу. 19. Зил къыпщIэмыузым  уи 
… хуумыIуатэ. 20. Ди республикэм и лъэпкъ теат-
рым илъэс зыбжанэкIэ щыджэгуа, Къэрэшей-Шэр-
джэсым  щыIэ  адыгэ  театрым  зи цIэр зэрихьэ ар-
тист Iэзэ. 21. Зи щхьэр хъуреишхуэ, жэщу щакIуэ 
 къуалэбзу пIащэ. 23. Зи мылъкур  хуабжьу зыкъуз 
цIыху. 24. Псалъэ дахэм …  гъуэмбым къреш. 25. Гу 
кIуэм … къыкIэреуд. 

Зэхэзылъхьар МЫЗ Ахьмэдщ.

Буревестник малый - борэнпежьэцIыкIу.
Горихвостки - бзукIэплъхэр. 
Дрозд - бзугъуабжэ.
Кваква - псыхэуэпщагуэ, псыхэуэпщэкIэщI.
Кеклик - къуршджэд.
Дупель - бжьыхьэджэд. 
Дятел - жыгыуIу.
Жаворонок лесной южный - мэзуэгунэбзу.
Иволга - бжэндэхъугъуэжь.
Каменка - бзукIэзэгуэх.

ГукIэ къузыбжьэ. Мэкъумэш е мэз щIыхьэху 
щащIам деж псом яужь иту къэзыгъэзэ-
жам фадэбжьэ иратырти ехъуэхъурт дяпэкIэ 
яужь къимынэу сыт щыгъуи пашэу щытыну. 
А фадэбжьэм гукIэ къузыбжьэкIэ еджэрт. Ха-
бзэр щагъэзащIэу щытар Къызбрун, Зеикъуэ 
къуажэхэрщ. 

Гъуэрыгъуэ мэкъуауэ. Зы унагъуэ къа-
рукIэ зи мэкъу Iыхьэр пызымыупщIыжыф-
хэр гуп-гупурэ зэгухьэрти, зэдэIэпыкъуурэ я 
мэкъур паупщIырт. ПхъэидзэкIэ унагъуэхэр 
зэрызэкIэлъыкIуэнур яубзыхурти, зы махуэм 
зым и мэкъум щыщ паупщIырт, етIуанэ ма-
хуэм къыкIэлъыкIуэм ейр. Апхуэдэу къытра-
гъэзэжурэ, псом я мэкъури паупщIырт. Хаб-
зэр щагъэзащIэу щытар Къармэхьэблэщ. Ди 
зэманым кIуэдыжащ. 

Къуршхэм, мэзхэм къыщыхъу псэущхьэхэм я лыр куэдкIэ нэхъ IэфIщ 
икIи нэхъ къэуат ящIэлъщ унагъуэ Iэщым ейм нэхърэ, я лыр  нэхъ 
быдэ щхьэкIэ. Сыту жыпIэмэ, а псэущхьэхэр къэкIыгъэ, шхыныгъуэ 
хэплъыхьакIэ, къабзэкIэ машхэ. Псом хуэмыдэу губгъуэ бжэным и лыр 
адыгэм зыпищI щыIэкъым. Ар узыфэ куэдым я хущхъуэу ялъы тэ.

Мы ерыскъыгъуэр ягъэхьэзырын щхьэкIэ нэхъ къыхахыр куэлщ е 
тхыцIэлщ. ЛыпцIэр зэпаупщI г 40 - 50 хъууэ, и Iувагъыр зы сантимет-
рым нэсу. ТхьэмщIыгъу гъэкъэбзари апхуэдэ дыдэу яупщIатэ. Лыри 
тхьэмщIыгъури тепщэчышхуэм иралъхьэ, шыгъу, шыбжий сыр хьэ-
жа халъхьэри, фIыуэ зэIащIэж. ИтIанэ тебэкIэ тхъу къагъэплъ, абы 
лыри тхьэмщIыгъури халъхьэри, зэIащIэурэ ягъажьэ. Тхъуэплъ мэ-
хъу щыжаIэм, IупщIэурэ упщIэта бжьыныщхьэ щIалъхьэри, тхъуэплъ             
хъуху псори здагъажьэ, мафIэр нэхъ ешэхауэ. Абы и ужькIэ лым халъ-
хьэ  губгъуэпхъ упщIэта, зэIащIэурэ лыр щIигъанэ къудейуэ шатэ Iув 
 щIалъхьэ, тебащхьэр трапIэжри, мафIэ цIыкIум тету хьэзыр  хъуху 
ягъэбэкхъ. Iэнэм пщтыру тепщэчкIэ трагъэувэ. ПIастэ, мырамысэ            
хуабэ дашх. Чыржыни, мэжаджи, хьэлIами докIу.

Халъхьэхэр (цIыхуищ Iыхьэ):
лыуэ - г 750-рэ,
тхьэмщIыгъуу - г 150-рэ,
бжьыныщхьэ укъэбзауэ - г 100,
шатэу - г 300,
тхъууэ - г 150-рэ,
шыгъуу, шыбжийуэ, губгъуэпхъыу, джэдгыну - узыхуейм хуэдиз.

КЪУБАТИЙ  Борис.

ПщIэншэу зы сыхьэт зы-
гъакIуэ цIыхум гъащIэм и уа-
сэр иджыри къыгурыIуакъым. 

Дали  Сальвадор. 

Зы Iуэху имыIэу псэуфын 
цIыху щыIэу си фIэщ хъур-
къым. 

Диккенс  Чарльз. 

Къуалэбзухэм я цIэхэр
ЗэвгъащIэ

ГъащIэ дахэм
и щэхур

Дахэу псэуар дахэу ду-
нейм йохыж. 

Драйзер  Теодор. 

ГъащIэм насыпу хэлъыр 
сыт щыгъуи ипэкIэ укIуэ-
тэнырщ. 

Заболоцкий  Николай. 

Дахэу къэбгъэщIа илъэс-
хэращ гъащIэ дахэкIэ 
зэджэжри. 

Цзы  Лао. 

МащIэ зыхузэ фIэмы-
кIым куэди хуэгъэкъару-
къым.

Ломоносов  Михаил.

Фэ  фщIэрэ? Ди зэманым кIуэдыжащ 

Дыщэр и Iэм 
къыпощ

ЗыщI нэхърэ - еплъ нэхъ 
Iэзэщ. 

Дыщэр и Iэм къыпощ. 
Улажьэу ушхэжын нэхъыфI 

щы Iэкъым. 
Зы мэлыфэ тIэу трахыр-

къым.
ХамэIэр Iэгъэзагъэ щхьэкIэ, 

гугъэзагъэкъым. 
Дзыгъуэ пэтрэ щIымахуэм 

 хуогъэтIылъэ. 
Гурэ гурэ лъагъуэ зэхуаIэщ. 
Хамэ ущие тхьэмахуэщ, хаб-

зэ хьэху махуищщ. 
Iуэху пщIыр Iуэху мэхъу. 
ЗылъэмыкI IэфракIэ и Iы-

хьэщ. 
Насыпыр щагуэшым дурэ-

шым дэсащ. 
Нэгъуеипщ нэхъей, и закъуэ 

мэшхэж. 
Хамэр гъэшэраши, унэр 

гъэшэрыуэ. 

Губгъуэ  бжэным  и  лымрэ  и
тхьэмщIыгъумрэ  гъэбэкхъауэ

Тхыдэм  щыщ

Адыгэ щIыпIэхэр
къыхэщу

Музейм  и  накъыгъэ
гъэлъэгъуэныгъэхэр

Дыгъэм и дунейпсо махуэр накъыгъэм и 3-м 1994 гъэм 
къыщыщIэдзауэ хэгъэгу куэдым щагъэлъапIэ. АбыкIэ жэр-
дэм къыхэзылъхьауэ щытар Дыгъэм къыпкърыкI къарур 
къэгъэсэбэпынымкIэ къэрал зэхуаку жылагъуэм и Европей 
къудамэм хэтхэрт.  

КЪЫЗЭРЫРАХЬЭЖЬЭУИ, ар гъэщIэгъуэн ящыхъуащ щэн-
хабзэм хуэлажьэ зэгухьэныгъэхэми, уней IуэхущIапIэхэми (ком-
паниехэм), хэлъэт зиIэ цIыху къызэрыгуэкIхэми. А махуэм къри-
убыдэу, къэрал куэдым я IэнатIэхэмрэ еджапIэхэмрэ Дыгъэм и 
зэфIэкIыр къызэрагъэсэбэп щIыкIэм щытепсэлъыхь зэIущIэхэр, 
сурэтхэр, кинофильмхэр щагъэлъагъуэ.

Дызэрыщыгъуазэщи, Дыгъэр хьэршым зыщызыгъэкIэрахъуэ 
уафэщI жьэражьэ абрагъуэхэм ящыщщ. Абыхэм хуэдгъэдэну 
ЩIым нэхъ и гъунэгъу дыдэу диIэри аращ. Адрейхэр куэдкIэ нэхъ 
тпэIэщIэщ. Псалъэм папщIэ, зи гугъу тщIы къэщIыгъэхэм ящы-
щу астрономхэм нэхъ гъунэгъуу къахута Альфа Центаврэ 
уафэщI зэрыбыным хыхьэ Проксимэ вагъуэр, нэхум зэрызидз 
хуабжьагъэкIэ къэдбжмэ, илъэси 4,22-кIэ тпэжыжьэщ. 

Дызытес ЩIым къыхуэкIуэу гуащIэрэ къарууэ хьэршым къикI 
псоми я нэхъ ин дыдэщ ди Дыгъэм къыпкърыкIыр. Мыращ 
къэкIыгъэрэ псэущхьэу ди планетэм тетым гъащIэ къыт-
хэзылъхьэри, нэхурэ хуабэкIэ къытхуэупсэри, дызэрыбауэ жьыр 
зэгъ зыщIри.

Зэрыщыту къатщтэмэ, ди планетэм и щIыуэпсыр дызэсэжа 
щытыкIэм изыгъэтыр Дыгъэм къыпкърыкI и гуащIэмрэ и 
зэфIэкIымрэщ. Ар къытщхьэщымытамэ, псэ зыIутхэм хуэфIу 
зыжьэдашэ хьэуари диIэнутэкъым, ихъуреягъкIэ щыIэнури псы 
зэщIэщтыхьарэ щIыгулъ зэщIэдиярэт. 

Дыгъэм и пкъымрэ къэзыухъуреихь и хьэуамрэ я нэхъыбэр, 
химие щIэныгъэм къызэригъэлъагъуэмкIэ, зэрызэхэлъыр водо-
родрэ гелиеущ. Компьютерым хузэхалъхьа къэбжыкIэхэм (мо-
делхэм) ятет щIыхьмэ, Дыгъэм и ныбжьыр илъэс меларди 4,5-м 
ноблагъэ.

Ди планетэр Дыгъэм зэрыпыIукIуэтар, ику иту къатщтэмэ, ки-
лометр мелуани 149,6-рэ хуэдизкIэщ. Дыгъэм ультрафиолет 
спектрым щыщу къыпкърыпсыкI нурыр цIыхум и узыншагъэм 
дежкIэ сэбэпщ. Псалъэм папщIэ, псым дызыхуэмейуэ 
къыхэзэрыхь пкъыгъуэжьейхэр (хьэпIацIэхэр)  хегъэкъэбзыкI. 

Дыгъэм и кугъуэр нэщIыбзэу къызыщыдгъэхъумэ, и кIуэцIым 
ди планетэм хуэдэу мелуаным щIигъу ихуэнущ. Астрофизикхэм 
къызэрабжамкIэ, къигъэщIэну къыхуиухар и кIэм щынэбла-
гъэкIэ, Дыгъэр апхуэдизу иныщэу зэрыкIынущи, мы лъэхъэнэм 
къекIэрэхъуэкI уафэщIхэм ящыщу Меркуриймрэ Венерэмрэ 
зыщIилъэфэнущ, уеблэмэ дызытес ЩIыми къылъэIэсынущ. 

КЪУМАХУЭ Аслъэн.

Хьэршым зыщызыгъэкIэрахъуэ
уафэщI жьэражьэ

Налшык сабий сад №49-м и гъэсэн цIыкIухэм адыгэ 
ныпыр ирагъэцIыхуащ. Абы теухуа пшыхь гъэщIэгъуэн 
иригъэкIуэ кIащ IуэхущIапIэм и лэжьакIуэ, сабийхэр 
адыгэбзэм хуезы гъаджэ Жэрыщты Аринэ.

АДЫГЭ ныпым и плъыфэм мыхьэнэ зэриIэр, абы тет вагъуэ 
пщыкIутIыр адыгэ лIакъуэхэр къызэрагъэлъагъуэр, шаб-
зищыр зэрызэблэдзар мамырыгъэм зэрыхущIэ къум и дамы-
гъэу зэрыщытыр абыхэм яхутепсэлъыхьащ гъэсакIуэр са-
бийхэм. Апхуэдэ нып дахэ зепхьэу укъызыхэкIа лъэпкъым 
 уримыгушхуэнкIэ Iэмал иIэкъым. ЩIалэ цIыкIухэм гушхуэу 
ныпыр кърахьащ утыкум. Пщащэ цIыкIухэм Iэнэ лъакъуищыр 
адыгэ шхыныгъуэхэмкIэ къаузэдащ. 

Сабийхэр адыгэ фащэм нэхъри игъэдахэрт. Ахэр Хэкум, 
анэдэлъхубзэм, ныпым, пшынэм, лъахэм теухуа усэхэм гъэ-
хуауэ къеджащ, адыгэ къафэ ягъэзэщIащ, лъэпкъ хабзэхэм 
тепсэлъыхьащ, къуажэхьрэ псынщIэрыпсалъэкIэ зэпеуащ, 
 теплъэгъуэ кIэщIи ягъэлъэгъуащ. 

ГЪУЭТ  Синэ.

ЦIыкIухэм ныпыр яфIэдахэщ

КъБР-м и Лъэпкъ музейм и 
пэшхэм зэуэ выставкэ зыбжанэ 
щагъэлъагъуэ: «Монументаль-
ный Нальчик», «Музыка танца», 
аэроклубыр Налшык къы зэ-
рыщызэIуахрэ илъэс 90 зэ ры-
рикъум теухуар. 

«МОНУМЕНТАЛЬНЫЙ Наль-
чик» выставкэм хагъэхьащ рес-
публикэм и скульптурэ, фэеплъ 
цIэрыIуэхэм я сурэтхэр. Ар 
къызэрагъэпэщащ Лъэпкъ му-
зеймрэ Тхыдэ фэеплъхэмрэ 
 щэнхабзэмрэ хъумэнымкIэ уры-
сейпсо зэгухьэныгъэм и щIына-
лъэ къудамэмрэ. Лэжьыгъэхэр 
ягъэхьэзыращ Налшык къалэм и 
курыт еджапIэхэм я еджа-
кIуэхэмрэ сурэт щытрах «Гелиос» 
студием и гъэсэнхэмрэ. Къы жы-

Iапхъэщ, Къэбэрдей-Балъкъэ-
рым Урысейм и лъэпкъ щэнхабзэ 
щIэин ухуэныгъэу 400-м щIигъу 
зэриIэр. Абыхэм я Iыхьэ щанэр 
федеральнэ мыхьэнэ зиIэ фэе-
плъщ. Апхуэдэщ Хэку зауэшхуэм, 
Афган, Абхъаз зауэхэм хэкIуэда-
хэм, хабзэхъумэ IэнатIэхэм я 
лэжьакIуэ зи къалэн зыгъэзащIэу 
хэкIуэдахэм я фэеплъхэр, 115-нэ 
Кавказ шуудзэм хэтахэм я фэ-
еплъыр, Къэзанокъуэ Жэба-
гъырэ и щхьэгъусэмрэ, Лермон-
тов Юрий, Пушкин Александр, 
Горький Максим, Вовчок Маркэ, 
ЩоджэнцIыкIу Алий, КIыщокъуэ 
Алим, Гагарин Юрий, Бэрбэч 
ХьэтIутIэ, Къэшэж Иннэ хуагъэу-
ва фэеплъхэр.

«Музыка танца» выставкэр тра-
ухуащ макъамэм, уэрэдым, 

лъэпкъ къафэ лIэужьыгъуэхэм я 
тхыдэмрэ къарумрэ, абыхэм 
цIыху гъащIэм щаIэ мыхьэнэм. 
Абы щытопсэлъыхь ар IэщIагъэ 
зыщIа цIыху цIэрыIуэхэм - бале-
ринэ Улановэ  Галинэ, компози-
торхэу Прокофьев Сергей, Хача-
турян Арам, Чайковский Пётр, 
Минкус Людвиг, нэгъуэщIхэми.

Аэроклубыр Налшык къызэ-
рыщызэIуахам и тхыдэм, абы и 
лэжьыгъэм, ар къэзыухахэм яте-
ухуа гъэлъэгъуэныгъэри гъэщIэ-
гъуэнщ. Дэфтэр тхыгъэхэр, 
сурэтхэр, Хэку зауэшхуэм и лIы-
хъужьхэм я сурэтхэр - куэд мэхъу 
къызэщIакъуар. ПлIанэпэ щхьэ-
хуэ хухахащ клубым екIуалIэу 
щыта бзылъхугъэхэми. Абы 
ящыщщ япэ балъкъэр парашю-
тисткэ Бегиевэ Шарифат. Аэро-
клуб, парашют гупжьей къы зэ-
рызэрагъэпэщам къыдэкIуэу 
кхъухьлъэтапIэхэр зэраухуам 
 теухуари щIэщыгъуэщ.

Гъэлъэгъуэныгъэр къызэ щIэ-
пкъуэжмэ, 1934 гъэм къызэра-
гъэпэща аэроклубым тхыдэ на-
пэкIуэцI гъэщIэгъуэнхэр иIэщ. 
Абы щагъэсащ Совет  Союзым и 
ЛIыхъужь хъуа кхъухь лъатэ зе-
хуэхэр, парашютистхэр, авиаме-
ханикхэр. 1942 гъэ пщIондэ аэро-
клубым игъэхьэзыращ кхъухь-
лъатэзехуэ 450-рэ, парашютист 
200, моторист, планеристи 170-м 
нэблагъэ. Абыхэм ящыщщ Бай-
султанов Алим, Диденкэ Ни-
колай, Емельяненкэ Василий, 
Къардэн Къубатий, КIэфо Арсен, 
Стеблинский Сергей. Абыхэм я 
цIэр фIащащ къалэ хэм, къуа-
жэхэм я уэрамхэм, школхэм, биб-
лиотекэхэм. 

Гъэлъэгъуэныгъэхэр накъы-
гъэм и кIэ пщIондэ щыIэнущ.

ТЕКIУЖЬ  Заретэ. 
Сурэтыр

Къарей Элинэ трихащ.

«Гардарика - Кавказ» арт-
фестивалыр КъБР-м и Лъэпкъ 
музейм къыщызэIуахащ. Ар 
траухуащ Пушкин Александр 
къызэралъхурэ мы гъэм илъэс 
225-рэ, Хэку зауэшхуэм Те-
кIуэныгъэ Иныр къызэрыщыт-
хьрэ илъэс 80 зэрырикъумрэ. 

МЫПХУЭДЭ фестиваль Кав-
казым япэу ирагъэкIуэкIыу аращ. 
Санкт-Петербург и музейхэм я 
лэжьакIуэхэм Налшык къаша 
лэжьыгъэхэрщ музейм щагъэ-
лъагъуэр. 1901 гъэм щыщIэдзауэ 
Урысейм и сурэтыщI 70-м я Iэда-
къэ къы щIэкIа лэжьыгъэ 500-м 
щIигъу накъыгъэм и 16 пщIондэ 
Лъэпкъ музейм щагъэлъэгъуэ-
нущ. Абы хэм я нэхъыбэр цIыху 
щхьэхуэхэм зэхуахьэсауэ яхъу-
мэхэм ящыщщ. Языныкъуэхэр 
япэу утыку щагъэлъагъуэу аращ. 
Урысейм, Кавказ Ищхъэрэм, ха-
мэ къэралхэм ящыщ худож-
никхэм я лэжьыгъэхэр къызэщIе-
убыдэ абы. Ди республикэм и 
сурэтыщIхэу Ахъмэт Лиуанрэ 
Сарбашев Азноррэ я Iэдакъэ 
къыщIэкIаи яхэтщ абыхэм. Сурэт, 
графикэ лэжьыгъэхэм къадэ-
кIуэу ятIэ гъэ жьам къыхэ щIыкIа 
хьэп шыпхэр, скульпту рэхэр ягъэ-
лъагъуэ.

КъБР-м щэнхабзэмкIэ и мини-
стрым и къуэдзэ Карчаевэ Iэ-
минэ и псалъэм къыхигъэщащ 
сурэт гъэщIэгъуэнхэр щызэ-
хуэхьэса выставкэ купщIафIэр 
зыхуэбгъадэ хъун зэрыщымыIэр. 
Абы къыхигъэщащ «Гардарика» 
цIэр щэнхабзэр щыбей, творче-
скэ щхьэхуэныгъэхэр, IэпщIэлъа-
пщIэхэр зиIэ къалэ куэд 
къызэщIэзыубыдэ Урысейм нэ-
хъапэм и фIэщыгъэу зэрыщытам 
къызэрытекIар. Карчаевэм 
фIыщIэ яхуищIащ фестивалыр 

къызэзыгъэпэщахэм икIи жиIащ 
зэдэлэжьэным дяпэкIи пащэну 
зэрыщыгугъыр.

- Гуапэщ Налшык мыпхуэдэ 
выставкэ къызэрыщызэIуахар! 
Гъуазджэр фIыуэ зылъагъухэр 
мы лэжьыгъэ телъыджэхэм му-
зейм къызэрыришэлIэнум шэч 
хэлъкъым! Мыпхуэдэ Iуэхухэр ди 
республикэм и щэнхабзэмрэ 
гъуаз джэмрэ зезыгъэужьщ! - 
жиIащ КъБР-м и Парламентым 
щэнха бзэмрэ хъыбарегъащIэ Iэ-
натIэхэмкIэ и комитетым и уна-
фэщI Къумал Заурбэч. 

КъБР-м и цIыхубэ сурэтыщI 
Жылэ Анатолэ и псалъэм къыхи-
гъэщащ гъэлъэгъуэныгъэм зи 
лэжьыгъэхэр хагъэхьа сурэ-
тыщIхэм щхьэж я дуней лъагъу-
кIэрэ гупсысэкIэрэ яIэжми, дэт-
хэнэ гъуазджэ сурэтри зэры-
щIэщыгъуэр.

- Iуэхур япэщIыкIэ къыщызэд-
гъэпэщащ ди Эрмитажым и къу-
дамэу Выборг щыIэм. Абы Уры-
сейм и къалэ цIыкIухэм къы щы-

пытщэну дыубзыхуащ, зи лэ жьы-
гъэхэр щIыналъэ зэмы  лIэу  жьы  -
гъуэхэм щызыгъэлъа гъуэ худож-
никхэм папщIэ, - жиIащ Кирилло-
вэ Риммэ. - Нэ гъуэщI къалэхэми 
выставкэр тшэну ди мурадащ, 
ауэ Налшык нэхъ дигу дыхьэри 
дыкъыщыувыIащ!

Зэхыхьэр къызэзыгъэпэщахэм 
ящыщ Пинежаниновэ Еленэ 
«Гардарика» арт-фестивалым 
зыкърезыгъэхьэлIахэр щигъэ-
гъуэзащ абы и тхыдэ дахэм. Еле-
нэ зэрыжиIамкIэ, зи лэжьыгъэ 
ягъэлъагъуэ языныкъуэ худож-
никхэм лIакъуэ-лIакъуэкIэрэ а 
IэщIагъэм пащэ. Урысейм и мы-
закъуэу, хамэ къэралхэм щыпсэу 
сурэтыщIхэми я лэжьыгъэхэр 
 къашащ. Санкт-Петербург къикIа 
хьэщIэхэм я мурадщ мастер-
классхэр, зэхыхьэхэр, лекцэхэр 
ирагъэкIуэкIыну. 

БЖЬЫХЬЭЛI  Розэ. 
Сурэтыр

Къарей Элинэ трихащ.

Гъуазджэм  и  хэщIапIэ

Махуэгъэпс


